
ASO LUA, 28 APERILA 2020 

 

  Na nofoia le Nofoa e le Fofoga Fetalai i le itula e 9:07 i le taeao. 

 

Tatalo. 

 

 

  FOFOGA FETALAI:  Ou te faasilasila atu ua toe amatalia Taualumaga 

ma Galuega a le Fono Aoao Faitulafono. 

  Ia, avea ia lenei avanoa ou te momoli atu ai le agaga faamalo ma faatalofa 

atu foi i lau Afioga i le Palemia, le Sui Palemia ma le Kapeneta, faapea foi 

Minisita Lagolago aemaise foi o Taitaifono ma le mamalu o sui usufono 

mamalu o le Palemene, o lupe lava sa filifili ma faia mai i le fuifui e le 

atunuu, tatou te galulue e saili se manuia aua Samoa, e le gata i le Malo, ae 

faapea foi i le soifua lelei o ona tagata. 

  Avea foi lenei avanoa ou te faatalofa atu ai i Ofisa Sili o Pulega o 

Matagaluega ma Faalapotopotoga a le Malo, i le latou foi sao taua ma le le 

faigofie o lo o faapena ona auauna ai i le ao ma le po, po ma le ao, ae a le 

atiaeina ma le fautuaina o le Malo i auala eseese e faatino ai le tatou feau 

ma le galuega. 

  E faatalofa atu foi i le faafofoga tapuai mai a Lana Afioga Mamalu O Le 

Ao o le Malo faapea foi le Sui o le Fono a Sui Tofia, e amata mai ona ao 

seia oo i ona iu se i vaeatu taitai o Ekalesia e fia, o lupe lava o le talalelei e 

faapena ona totofi latou te faanonomanu e ala i le latou tatalo i le ao ma le 

po ina ia manuia faiva o le Palemene aemaise o le soifua manuia o tatou 

tagata. 

  Ia tapuai maia ia manuia le tapuaiga o le a manuia ai foi faiva o le 

Palemene. 

 

 

ISI FAASILASILAGA A LE FOFOGA FETALAI 

 

  Na faataatia i luga o le Laulau a Fono e le Fofoga Fetalai le Poloaiga 

Fou o Faalavelave Tutupu Faafuasei e pei ona faamaonia e Lana Afioga i 

Le Ao o le Malo i le aso 17 Aperila 2020, e soloia ai le Poloaiga o 

Faalavelave Tutupu Faafuasei Numera 8. 

TUUINA ATU O PEPA 

 

  Na tolaulauina e le Failautusi i le Fono Aoao le faasologa o Pepa e tusa 

ai ma T.T.49(2). 

1. S.R.2020/1, Tulafono Faatonutonu o Laisene o Pisinisi 2012. 

2. S.R.2020/2, Tulafono Faatonutonu o Teuteuga o Tulafono 

Faatonutonu o Laisene o Pisinisi 2018. 

3. P.P.2019/2020 Nu.201, Lipoti Faaletausaga a le Faalapotopotoga o 

Vaa a Samoa 2019. 

4. P.P.2019/2020 Nu.202, Lipoti Faaletausaga a le Pulega o Tupe 

Faava o Malo a Samoa 2019. 

5. P.P.2019/2020 Nu.203, Lipoti Faaletausaga a le Pulega o Faailoga 

ma Tusi Pasi Taualoa a Samoa Iulai 2018-Iuni 2019. 

6. P.P.2019/2020 Nu.204, Lipoti Faaletausaga a le Pulega o le Suavai 

a Samoa 2018-2019. 

7. P.P.2019/2020 Nu.205, Lipoti Faaletausaga a le Ofisa o le Pule 

Faatonu, 30 Iuni 2019. 

8. P.P.2019/2020 Nu.206, Lipoti Faaletausaga a le Matagaluega o le 

Va i Fafo ma Fefaatauaiga 2018-2019. 

9. P.P.2019/2020 Nu.208, Lipoti Faaletausaga a le Matagaluega o 

Fesootaiga ma Faamatalaga Tekonolosi 2018-2019. 

10. P.P.2019/2020 Nu.209, Lipoti Faaletausaga a le Matagaluega o 

Tupe 2018-2019. 

11. P.P.2019/2020 Nu.212, Lipoti Faaletausaga a le Ofisa o le 

Komesina o Sulufaiga, Tausaga Faaletupe Faaiuina Aso 30 Iuni 

2019. 

12. P.P.2019/2020 Nu.214, Lipoti Faaletausaga a le Faalapotopotoga o 

Suesuega Faasaienisi a Samoa 2018-2019. 

13. P.P.2019/2020 Nu.215, Lipoti Faaletausaga a le Matagaluega o 

Leoleo 2018-2019. 

 

 

TUUINA ATU O LIPOTI A KOMITI FAA-PALEMENE 

 

  Na tolaulauina e le Failautusi le faasologa o Lipoti a Komiti Faa-

Palemene e tusa ai ma T.T.52(5). 

1. P.P.2019/2020 Nu.216, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

Tulafono Tau Faaofi o Teuteuga o le Tulafono o Faiga Palota 2020. 

2. P.P.2019/2020 Nu.217, Lipoti a le Komiti o Tupe Maua ma Tupe 

Totogi i le P.P.2019/2020 Nu.158, Lipoti Faaletausaga a le 

Kamupani o Pulega o Faaputugatupe Teufaafaigaluega o Mavaega 

Tausi a Samoa, Tausaga faaletupe faaiuina aso 30 Iuni 2019. 

3. P.P.2019/2020 Nu.218, Lipoti a le Komiti o Tupe Maua ma Tupe 

Totogi i le P.P.2019/2020 Nu.160, Lipoti Faaletausaga a le 

Faaputugatupe o Faamanuiaga mo Tagata Matutua o Samoa 

2018/2019. 

4. P.P.2019/2020 Nu.219, Lipoti a le Komiti o Tupe Maua ma Tupe 

Totogi i le P.P.2019/2020 Nu.165, Lipoti Faaletausaga a le Pulega 

o Tagata Tafafao Maimoa Mai 2018/2019. 

 

  FOFOGA FETALAI:  Malo faafetai. Ou te tapa ma le faaaloalo lau 

Afioga i le Palemia mo lau Saunoaga Faa-Minisita. 

 

 

SAUNOAGA FAA-MINISITA AFIOGA I LE PALEMIA 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI (Palemia):  SAUNOAGA FAA-

MINISITA AFIOGA I LE PALEMIA 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI (Palemia):  Lau Afioga i le Fofoga Fetalai 

ma sui usufono mamalu o lenei Maota, ua ou tulai atu ma le ava tele e 

faamalamalama nisi o mataupu ua manatu le Malo e taua ma e tatau mo le 

silafia manino e lenei Maota faapea foi lo tatou atunuu o lo o faafogafoga 

mamao mai i o latou maota ma laoa. Ae o lenei taeao fou, ua tatou 

molimau pea i vavega o le alofa tunoa o lo tatou Matai i le Lagi i lana 

taitaiga poto ma lana puipuiga malu e malutia ai pea si o tatou atunuu. Ae 

o le molimau ola, o Samoa o se atunuu ua faamanuiaina, ou te taofi ai, 

tatou te auai faatasi pe a matau i le tulaga ua i ai le tele o atunuu o le 

lalolagi ua matua pagatia i le faamai oti o le Korona Vairusi po o le Koviti-

19. Amuia i tatou ua tatou ola mai i se atunuu faamanuiaina, faamalo le 

tatalo i Taitai o Ekalesia, faapea foi le aufai tatalo o le atunuu, faafetai le 

lagolago mai i a tatou tapu e pei foi ona matau, o uiga uma ia ua ogatasi ai 

le lalolagi, e faavae i fautuaga malolosi a o latou foi taitai o le soifua 

maloloina, o latou tonu ia o toa, o muaau i le taua tele o lo o tau ina nei, ae 

faalagolago taumafaiga uma i le alofa le mavae o le Atua na faia le lagi ma 

le lalolagi. 

  O le lagona foi lea ma le faatuatua o tatou tuaa na tofa ai e faavae lenei 

atunuu o Samoa i le Atua, lea sa tatou faataua i lenei Paeaiga, le Paeaiga 

lenei a le Palemene, e auala i le tuu i totonu o le tino o le Faavae o le tatou 

Tulafono aupito maualuga lea ina ia moni lea faataua ma le tatou ola 

faatuatua, e pei ona naunau e faataua a tatou tu ma a tatou agaifanua sa 

moemiti i ai o tatou tuaa ina ua tapena ma puipuia i le Tulafono Faavae o le 

tatou Malo Tutoatasi, aia faaleaganuu. O lea foi ua tatou agai atu ai e 

faatino loa e ala i Tulafono ua faasee atu nei a le Palemene e iloilo e lana 

Komiti Faapitoa a le Palemene ma tuu atu ai le avanoa e talo ai le atunuu 

lautele, tagata uma o Samoa mo ni o latou finagalo ma molimau i le loto 

fuatia ifo, o se aga masani lea a le tatou Palemene lenei mai lava i le 1962 

na tatou Tutoatasi ai ina ia aloaia ai aiatatau a tagata uma o Samoa i so o se 

Tulafono e soalaupule ai a o le i pasiaina. E tasi lena vaega tele e 

faamasino ai le atunuu o lo o tausisia ana Tulafono, “The Rule of Law.” 

  Lau Afioga i le Fofoga Fetalai, ua manino lenei Maota i le faagasologa o 

Tulafono Tau Faaofi na faaofiina mai i lenei Maota mo le siitia ma le 

faaleleia atili o le faamasinoga o Fanua ma Suafa, e faapei ona ou taua lea 

ua faasee atu nei i le Komiti Faapitoa a le Palemene. 

  Ou te toe faamamafa ma faataua le itu lenei, o tatou faiga faa-Palemene ia 

e toe maua ai le avanoa mo tagata uma o Samoa, e fia tuuina mai ni a latou 

fautuaga po o ni molimau e faaleleia atili ai Tulafono a o le i toe foi mai i 

totonu o le Palemene e pasia ai faaiu e le Maota lenei. O le avanoa lea o le 

soalaupule faaiu lea ua faafaigofie atili mo i latou o fia soalaupule, aua o 

lea ua taatia atoa le ata o le Tulafono ua atoatoa e pule ai le tagata ia, o le 

loia, faamasino po o ai lava, o matai o le atunuu, faitalia ai ia ona oosi, 

ooti, faapio pe faasao le Tulafono, o lou sao lena i le Tulafono o lo o tau 

faaofi nei. O aga ia e faamasino ai le Rule of Law o lo o tausisia ai ala o 

Tulafono e se atunuu o lo o pulea faatemokarasi. O mataupu ia e 

soalaupule e matou nei o Taitai o atunuu o le Pasefika ua Tutoatasi, 

mataupu e laga i totonu o le fono a Malo Tutoatasi po o Malo Aufaatasi. 

Ma o le ala lea o mea, e le toe afea ai e lenei Maota ni Tulafono Tau Faaofi 

lele ua faasee atu i le Komiti o Tulafono a le Palemene latou te toe 

iloiloina, vagana ai ua toe foi mai mo le iloiloga faaiu faapea le faitauga 

faatolu faaiu i totonu o le Palemene lenei a Samoa. Peitai, ua faalauaitele ni 

finagalo sese e uiga i nei Tulafono Tau Faaofi e ono taitaisese ai le mamalu 

o le atunuu. O le mafuaaga lea, o lou tulai atu ma le ava tele i o outou luma 

e toe faamalamalama ina ia toe malamalama ia i latou o fia malamalama. 

  Lau Afioga i le Fofoga Fetalai, e leai lava se mea fou, pau lava le suiga 

lamoi lamoi lava, o lea o le a faamautu ma faataua tatou aia faaleaganuu o 

lo o outou soifua ma o matou ola ai i aso uma ina ia faatutusa ai le silasila 

a le Faamasinoga i aia taitoatasi po o individual rights, lea e faavae i 

talitonuga faapapalagi ma aia toatele po o communal rights o lo o i totonu 

o le ogatotonu ma faamuamua ia tatou pulega faaleaganuu po o pulega 

mamalu a alii ma faipule o tatou nuu, mo le manuia lautele o o tatou tagata. 

Pau lava lea, ae mai lava i le amataga, ina ua faatoa faatu le Faamasinoga o 

Fanua ma Suafa e pulega a Siamani, sosoo ai ma pulega a Niu Sila, e ese 



 
 

1107 
 

lava le faamasinoga o soligatulafono, ese foi le faamasinoga o Fanua ma 

Suafa. E oo mai lava i le aso nei, e le i leva ona tasi le Matagaluega, ae 

silia i le 100 tausaga o eseese le Matagaluega ma ofisa sa tautuaina 

faamasinoga eseese nei e lua.  

  Lau Afioga i le Fofoga Fetalai, pau lava le sootaga sa i ai, sa tasi le tagata 

na tauaveina le tofi Faamasino Sili ma le tofi Peresetene, ona sa ia gafatia i 

lena vaitau a o le i tupu tele mataupu o suesuega faa-Faamasinoga. Ae na 

suia nei ananafi i le tausaga 2004 ina ua teuteu le Tulafono Faavae ona ua 

le gafatia e le Faamasino Sili talu ai ona tauave pea lava pea i se tulaga 

atoatoa le lua o tofi e aofia ai ma le tofi Peresetene ma tuueseese ai loa 

tofiga nei e lua, ae lua lava faamasinoga eseese lea e taiulu ai le Faamasino 

Sili ma le Peresetene. Ou te manatua lelei le teuteuga lenei i le 2004 o le 

Tulafono Faavae sa ma talanoa ai ma le Faamasino Sili ua ia faatupu 

manatu mai ia te au, ina ia toe faaopoopo ai mai le 68 tausaga mai le 62 

tausaga o le matua e litaea ai Faamasino se i tau faatosina atu ai se loia ae 

matua mamafa le tomai i tulafono toe mamafa i le aganuu na te tauaveina 

le tofi Peresetene. Ina ua uma ona pasia le Tulafono lenei ina ua ioeina e le 

Kapeneta, ioeina foi e le Palemene le taua o le faatupu manatu lea, lea na 

filifilia ai e le Faamasino Sili le Afioga ia Tagaloa Tuala Sale o la’u 

Minisita, o le isi lea Minisita Sinia faamoemoeina o lau Kapeneta, e ui ina 

faigata ia te au, ae na ou talia ona o le lagolago i le agaga lelei o le alii 

Faamasino Sili ina ia siitia le tulaga o le Faamasinoga o Fanua ma Suafa. E 

tasi lena faamaoniga o le naunautai o le Vaega lenei a le HRPP e puipuia 

aiatatau a o tatou tagata ina ia faaleleia atili le galuega a le Faamasinoga, 

lea ua matau le siitia o tausaga o le matua o le soifua e tautua ai. O le isi lea 

vaega o le Rule of Law ina ia faataua e se Malo Temokarasi le Tutoatasi o 

le Faamasinoga. E fua i le a?, fua i le umi o tausaga o galue pea faa-

Faamasino - e aunoa ma le faalavelaveina o lana faamasinoga tonu. O lea 

la talu ai mea ua tutupu, ua fesiligia ai nei e lou mafaufau, ailoga o aoga lea 

suiga tele na fai e le Palemene e aloaia ai le Rule of Law lea e tautau mai e 

nisi o loia ae le malamalama ai i le uiga. O le fesili, na lagalaga ea ni 

manatu faasea ina ua tuueseese le tofi Faamasino Sili ma le tofi o le 

Peresetene? Pe sa tetee ea se Faamasino o le Faamasinoga o Soligatulafono 

po o le Sosaiete a Loia ina ua tuueseese tofi ia e lua? O le tali, e leai se leo 

e tasi na tetee. Ae ou te iloa le fiafia tele o le Faamasino Sili, i lena taimi i 

le suiga na ia amatamea ai ma talia e le Maota lenei, ina ia tuueseese ia tofi 

ona ua mamafatu le galuega sa ia tauaveina, o se agaga lelei. O ia foi le 

Faamasino Sili lea talu ai na ia amatamea i lea lava suiga taua lea o lo o 

faitioina nei. O lea ua agiga manatu le faavaea e faapea o le a tafafa le 

Malo, ma o le Faamasinoga o Fanua ma Suafa o le a i lalo o le itutino lenei 

o le Malo. Lau Afioga i le Fofoga Fetalai, e tasi lava le itutino o le 

Faamasinoga, pe 2 pe 3, pe 10 ni Faamasinoga eseese, e i lalo uma o le 

faamalu e tasi o le itutino o le Faamasinoga. 

  E pei lava ua faaselau nei ona ou faamatalaina lenei tulaga i au 

polokalame faifaipea e faasalalau atu i le leitio le 2AP ma le TV. E pei foi 

o le Palemene lenei, e ese lava le Fono Aoao Faitulafono, o lau Afioga i le 

Fofoga Fetalai e faauluulu ai ma matou o sui usufono, ese foi le Palemene 

e aofia ai le Ao o le Malo ma le Fono Aoao ae i lalo uma o le itutino o le 

Palemene. O le fesili; o aafia ea le taiulu o le Ao o le Malo i le Palemene 

ona o le taiulu o le Palemene o le Fofoga Fetalai lea i le Fono Aoao 

Faitulafono? O le tali e leai, e eseese lava tiute ma matafaioi, ae i lalo uma 

o le itutino o le Palemene. A fesili foi, o aafia ea le taiulu o le Faamasino 

Sili lea i le Faamasinoga o Soligatulafono i le taiulu o le Peresetene o le 

Faamasinoga o Fanua ma Suafa? O le tali foi, e leai, e eseese mamao e pei 

lava o le vavamamao o sasae mai sisifo tiute ma matafaioi ae i lalo uma o 

le itutino o le Faamasinoga. Ae o le sootaga lea o lo o i ai nei, lea e faia ai 

iloiloga faa-Faamasinoga po o le Judicial Review o faaiuga a le 

Faamasinoga o Fanua ma Suafa e faatino e le Faamasino Sili, e le o se 

Tulafono na afua atu i le Maota lenei na faapogai ai, o mea lava na fai e 

faamasino papalagi. Se i toe faafofoga lelei mai ma le tele o le pogisa. O 

mea na fai e faamasino papalagi e le i afua atu i se Tulafono Taiala a le 

Maota lenei. A o le pulega lava ia a le Faamasinoga o Fanua ma Suafa e 

faia ai ana faaiuga, e le aiaina e se isi lava faamasinoga e ese mai ai. O le 

pine, o le Tulafono faamalumalu o Fanua ma Suafa po o le Native Land 

and Titles Protection Ordinance, na pasia i le 1934, na faia e le Malo o Niu 

Sila. O lo o taua ai le puleaga faa-faamasinoga faapitoa a le faamasinoga o 

Fanua ma Suafa i suafa ma fanua faaleaganuu exclusive Jurisdiction, ae o 

lea Tulafono o le 1934, i le taimi o pulega a Niu Sila na puleesea ai Samoa. 

Na faatoa soloia nei i le Tulafono o Fanua ma Suafa 1981, i le Nofoaiga a 

le Faigamalo a Tupuola Efi, 47 tausaga mulimuli ane ai. 

  Lau Afioga i le Fofoga Fetalai, o lo o faaauau mai pea le Tulafono o 

Fanua ma Suafa 1981 lea puleaga faapitoa, exclusive jurisdiction, ma 

faamautu ai le le mafai, le mafai, le mafai toe le mafai ona toe iloiloina pe 

fesiligia se faaiuga a le Faamasinoga o Fanua ma Suafa e se isi lava 

Faamasinoga. Peitai e le i leva ona tagofia e le Faamasino Sili ia iloiloga o 

faaiuga a le Faamasinoga o Fanua ma Suafa e aafia ai aiatatau taitoatasi, 

individual rights. O lona uiga, ua toe laa atu i o ma toe tagofia e le 

Faamsino Sili iloiloga o faaiuga a le Faamasinoga o Fanua ma Suafa e 

aafia ai aiatatau taitoatasi po o individual rights, o lo o i totonu o le tatou 

Faavae, ma totonu o Faavae a atunuu uma lava o le lalolagi e pulea e 

papalagi. E aloaia ai, le aia tatau a tagata taitoatasi, ae le aloaia aiatatau a ni 

tagata se toatele e pei o pulega mamalu a Alii ma Faipule po o pulega foi 

faa-Ekalesia. O le mafuaaga lena, lea e oo mai loa se Faamasinoga i luma o 

le Faamasinoga i le va o se nuu po o pulega mamalu a alii ma faipule, ma 

se taulealea po o se matai o aatui i le pule mamalu a alii ma faipule. Alu 

atu le faaiuga ua faiaina le pulega mamalu a alii ma faipule, aisea? O lea e 

alu le faamuamua i le aiatatau a lē ua aatui. Aua o lea e fai mai ai ia le 

Faavae na tusia e papalagi ma mulimuli i le tulaga lautele o lo o i ai le 

lalolagi atoa. Na faia taiala e papalagi e leai ni a latou tu ma ni latou 

aganuu e pei o Samoa. Ma o ia iloiloga faale-faamasinoga, judicial review, 

e le Faamasino Sili, o faaiuga a le Faamasinoga o Fanua ma Suafa e le i 

aiaia i se Tulafono na avatu i le Maota lenei. O lona uiga na faia e le 

Faamsino Sili e faaaoga ai le Tulafono taatele common law, ma e aumai foi 

i faamsinoga a papalagi. Ae o aiatatau o lo o amanaia e nei Tulafono 

taatele, po o common law a papalagi, na afua mai i tu a le Malo o 

Peretania. O latou aga ia, o aga ia a papalagi aua e leai ni a latou aganuu e 

pei o Samoa o lo o pulea ai nuu, e le mamalu o alii ma faipule o nuu. O i 

foi e le amanaia ai ni mataupu e avatu e ni Faalapotopotoga po o ni pulega 

faale-Ekalesia, po o ai lava ni faalapotopotoga e fafo uma ma le maafala. 

Ona na o le pau ia o mea o lo o i totonu o le Faavae o le amanaia na o 

aiatatau a le tagata e toatasi. 

  Lau Afioga i le Fofoga Fetalai, e pei ona ou taua, ua 47 tausaga mai le 

1934 i le 1981 na faatautaia ai la tatou Faamasinoga o Fanua ma Suafa i 

lalo o le Tulafono faamalumalu o Fanua ma Suafa 1934 a Niu Sila, sa o 

latou pulea i tatou. O se Tulafono na faia e le Malo o Niu Sila na aiaia ai le 

puleaga tutoatasi a le Faamasinoga o Fanua ma Suafa. Na faia ma le 

mautinoa e le Malo o Niu Sila e eseese faamasinoga. Ae o le puleaga 

faapitoa tutoatasi a le Faamasinoga o Fanua ma Suafa, i Fanua ma Suafa 

faale-aganuu e le aiaina e se isi lava faamasinoga, aisea? Ona sa o latou 

tilotilo ma malamalama i le loloto o tu ma aganuu a Samoa. Ae o aiatatau 

taitoatasi po o individual rights, faatoa faataua lava ina ua talanoaina i le 

Fono Faavae sa auai uma ia matai uma tai toa fa, tai toatolu isi sui, o 

faatumutumuga o itumalo uma o Samoa lea sa auai i totonu o le Fono 

Faavae, ae taitai e Tama a Aiga i le tausaga e 1960. O le taimi muamua lea 

faatoa faataua ai aia ia individual rights po o aia taitoatasi. Ae o le fesili? 

Na i ai ni finagalo o le Fono Faavae o tatou taitai ia o Samoa ia soloia le 

pulega taitoatasi po o le individual rights a le Faamasinoga o Fanua ma 

Suafa, e leai. E le i faaalia ai so latou finagalo. E pau le tulaga o latou 

faanaunautaiga, sa tautalagia ma lagona e tatau ona tuu i totonu o le Fono 

Faavae ni aiaiga malolosi e faataua ai a tatou tu ma a tatou aganuu. O lo o 

maua uma faatalanoaga ia i tusi tetele e tolu, o lo o faamaumau ai uma lava 

upu, sa saunoa i ai sui taitasi o le Fono Faavae. O tusi tetele lava e tolu ua 

uma ona ou faitau ai, e pei o le mata tetele o le pi tautau ia te au finagalo na 

faaalia i le Fonotaga i le 1960. Ma o lau fautuaga foi lena ia te outou, faitau 

ma toe faitau atili i finagalo ia sa faaalia i le Fono Faavae a o tatou taitai o 

le atunuu ua taatitia mai ma malolo i o latou tuugamau, ua fai i lagi le 

folauga ua sagamaiaopouli. O lea ua taumafai nei i Tulafono Tau Faaofi le 

tulaga moni lea o lo o soifua ai o tatou tagata.  

  Ae tetee ma taufaasese nisi e le fia malamalama ua palagi tele o latou 

mafaufau. E le o fia o mai foi e fesili i loia a le Malo ua lava ma tele lo 

latou taimi, ua latou iloa ma malamalama lelei i le loloto o le eseesega ma 

le mafuaaga o le eseesega o nei Faamasinoga o Solitulafono ma le 

Faamasinoga o Measina a Samoa. O le isi manatu sese ua faalauaitele e 

nisi e faapea, o le a le toe mafai ona toe faia ni iloiloga po o le Judicial 

Review. Ou te le i loa po o le mea ea o le le malamalama po o le tau 

faasese, ae o le iloiloga faa-faamasinoga o le a tagofia e le faamasinoga 

faapitoa o Talosaga ma Iloiloga o lo o aiaia foi i nei Tulafono Tau Faaofi. 

O lea o le a tagofia e tagata Samoa, o matai o le atunuu, o Samoa auliuli e 

silafia lelei tu ma aganuu a Samoa. E le toe avea i le Faamasino Sili ma oo 

ai i le Faamasinoga o Talosaga lea e saofafai ai papalagi mai fafo e pogisa i 

Tu ma aganuu a Samoa. Ae ou te le tau fai atu lau Afioga i le Fofoga 

Fetalai, i le eseesega o le faia o faamasinoga e tagata moni o Samoa. E 

malamalama i tatou lava tu ma a tatou aganuu, ma e le faia e se palagi e 

leai se silafia i a tatou tu ma tatou agaifanua o lo o soifua ai o tatou tagata.  

  O le siitia maualuga lena o le tulaga o le Faamasinoga o Fanua ma Suafa 

lea ua ave i ai le faamuamua a le Malo ma le Palemene lenei. E mafua ai 

nisi o teuteuga o le Faavae ma le Tulafono fou mo le Faamasinoga o Fanua 

ma Suafa lea ua pisapisao ai nisi o lo o tetee. Ou te iloa ana faapea e fai 

nuu ma auai i latou nei e tetee i fono a nuu, o latou ia o matai o lo o tetee 

pea i tulafono nei, semeamanu e faigofie ona malamalama i faamoemoega 

ua faia ai nei Tulafono. Peitai e leai ma se isi o i latou nei o auai i fono a 

nuu a matai o matai ai. O lona uiga, o matai foi ia na gata lava le vaai mai i 

ai o le nuu, i le aso na fai ai a latou saofai, sau ai lava lea e le i toe iloa atu 

ma vaai i ai le nuu. Pe saofai foi i totonu o fono a nuu, ma matau le 

lauliliuina faalaau mamafa o le tofa paia ma le faautaga oooo a tamalii ma 

failauga o Samoa. E faapea foi la ona silafia le tulaga o lo o mafatia ai alii 

ma faipule o nuu, i le le mafai ona fai ni tonu fai mo le manuia lautele o le 

nuu pe afai e toso lava le aiatatau lenei, e puipuia e le faamasinoga, aia ia a 

latou o tetee ma aaitui i alii ma faipule o nuu. Ae le silafia e latou nei e faia 

faaiuga faa-faamasinoga aua e le o o i o latou nuu ma saofafai ai i totonu o 

fono a nuu. Ma aoao ma matau ai, agaifanua a o latou nuu. Ou te iloa e pau 

lava faamasino e auai i fono a o latou nuu, o faamasino o le Faamasinoga o 

Fanua ma Suafa, ae o isi ia e tetee nei, e matua leai. O le mataupu taua lea 

e ao ina manino, e le o faapea mai nei Tulafono ua vevesi ai, o le a sili atu 

aiatatau toatele, nai lo aiatatau a tagata taitoatasi po o individual rights, a se 

matai po o se taulealea o lo o tetee po o faatuala i le pule mamalu a alii ma 

faipule e pei o le tulaga lea e i ai nei, e malo aiai ai lava aia taitoatasi i aia 

toatele lea e masani ona le amanaia. O le tulaga lea o le a i ai, o le a silasila 

totoa tutusa le Faamasinoga i aia taitoatasi ma aia tai toatele. O lona uiga o 

le a tutusa le vaai i aia ia individual rights ma communal rights i le 

teuteuga o lo o fai nei. O faamoemoega na, o le sao tonu foi lena o teuteuga 

nei ua avatu i o i le Komiti. Ia faaaoga ma aloaia pulega a le fono a matai 

po o pulega faale-ekalesia po o pulega foi faale-faalapotopotoga ua manatu 

ua talepe e se tagata taitoatsi. Ua maea ona ou talanoa atu, o aia taitoatasi e 

faavae mai i tu ma aga a Peretania ma isi atunuu papalagi, o latou tu ia o lo 

o soifua ai i latou. Ae o aia toatele lea e ta’ui ai tatou tu ma tatou agaifanua 

ma le nofo lelei o tatou tagata, o le a le mea o lo o taumafai i ai Tulafono 

nei, o lo o pisapisao ai nei le au tetee? O le tali, o lea o le a faataua aia 

faale-aganuu. O tatou tu ia ma aga sa soifua mai ai o tatou tuaa, o lea foi o 

lo o tatou ola ai i nei ona aso. O lo o malamalama lelei i ai le Maota lenei o 

le Palemene o Samoa, na taulamua i le Tulafono lenei.  

  Lau Afioga i le Fofoga Fetalai, o le toatele o tatou tagata, o lo o alala i 

totonu o nuu, o lo o soifua i lalo o pulega mamalu a alii ma faipule. O le 

tatou tu ma aga ia. O le pulega lea o lo o faamoemoe ma tua i ai lo tatou 

Malo mo le nofo lelei ma le atinaeina tatau o tatou nuu ma alalafaga 

aemaise i taimi o faalavelave matuia. Vagana ai la se isi, e le o soifua mai 

ai, po o soifua ai foi ae le o malamalama ai i le taua o lenei Tulafono 

aemaise o le manuia lautele mo le nofo lelei o tatou tagata.  

  O le isi mataupu ou te fia afea, o le tusi o Faamasino o le Faamasinoga o 

Soligatulafono, sa tusia i le gagana Igilisi maotua. E aumai i le Komiti o 

Tulafono o le Palemene o lo o saofafai ai sui usufono, o taitai, o matai o lo 

o latou faataua la tatou lava gagana Samoa. O lea ua faalauiloa mai ai i 

lena tusi Faa-Peretania e faapea, o le finagalo lea o le faamasinoga ae peitai 

e le o saini ai le Peresetene ma Faamasino o le Faamasinoga o Fanua ma 

Suafa, ona e i ai lo latou taofi, e le tatau ona taotaomia le saolotoga o le 

Faamasinoga o Solitulafono e aumai ai o latou finagalo ona o manatu o le 

Faamasinoga o Fanua ma Suafa. E lē tatau foi ona taatia i tua se finagalo, o 

le atunuu lenei o le atunuu saoloto, o lo o saoloto ai le fefaaaliiga o 

finagalo, saoloto ai tapuaiga, saoloto ai le tulaga o le molia o i latou e 

solitulafono, ua oo lava i Minisita ua ave lava i le tulafono ma falepuipui. 

O mea tetele po o auala tetele ia e faamasino ai le tulaga faa-temokarasi o 

se atunuu i lalo o le Rule of Law. O lea e tu matila ai le Malo lenei i le 

saolotoga e faasalalau ai i nusipepa finagalo saoloto po o le lelei po o le 

faalelelei. E le o taofia e le tatou Malo. Sa kopi ai foi au ma le Afioga i le 

Minisita o Faamasinoga i le tusi lenei, faapea foi ma le tusi mulimuli ane 

ai, a le Peresetene ma le latou foi vaega o Fanua ma Suafa i le Komiti 

faapitoa, o lo o tuuina atu ai ana foi fautuaga taua tele, ma o lo o faaalia ai 

le agaga o le faafetai i le Malo, mo nei Tulafono o le a faataua ai, a tatou 

aia faale-aganuu ma maua ai le fesoasoani mo le latou galuega fita.  

  O le fesili ua totogo ae i le mafaufau, mo Faamasino mo le Faamasinoga 

o Soligatulafono, e i ai ea ni a latou aafiaga i le faataua o aia faale-aganuu, 

ma le tuueseeseina o le Faamasinoga o Fanua ma Suafa? E leai se mea, ae 

ou te iloa lelei e tasi lava le faamasino o le Faamasinoga o Soligatulafono o 

lo o fai ma fesoasoani i le Peresetene, a o isi, e leai se sao i le Faamasinoga 

o Fanua ma Suafa o faia, aua e le fia o i ai.  

  O le tulaga tonu lava lea, o lea sa maualuga i le agaga o le Faamasino Sili 

talu ai, ia siitia tulaga ia, e faatosina atu ai se loia ua lava tapena. E le gata i 

le silafia o Tulafono, ae faapea foi ma lona silafia loloto o tu ma aganuu a 

Samoa. Aua e pei e inoino i ai faamasino e o i o, e fai si lavelave, ma e le 

oo i ai foi lo latou silafia, e le malamalama foi i latou i faafitauli o lo o 

faafeagai ma le Peresetene ma Alii Faamasino o le Faamasinoga o Fanua 

ma Suafa. 

  O Samoa lenei, e le gata i le laititi a o Samoa lava lenei ua lausilafia ma 

fesootai vavalalata tagata, e leai lava se mea e lilo. Aisea? O tatou uma 

lava o le Kapeneta ma faipule i totonu o le Palemene lenei, ua tatou nofo 

iloa, nofo masani i le sulufai mai pea o aiga, o tatou itumalo i o latou 

mafatiaga i a latou mataupu. Ua fememeai. Sulu atu i loia, ae sasa pala i 

pili e matautia le taugata e oo atu lava i le 30, 40 afe agai i luga le tau. Ua 

le iloa e tagata le mea o le a sulufai i ai. O ai la o le a sulufai i ai? Sulu loa i 

le latou sui usufono, o outou. O outou o sui usufono na filifilia, e tou te 

lagalaga mea ia ia maua se fofo mo o tatou tagata, o tatou aiga ma nuu na 

tofia i tatou, tatou te o mai tatou te faia le galuega ma fai ai la tatou 

tautoga, tautoga o le loto faamaoni.  

  Lau Afioga i le Fofoga Fetalai, o Tulafono ia e vavao ai faamasino o le 

Faamasinoga o Soligatulafono faapea ma le Sosaiete a loia, o lea ua i le 

Komiti faapitoa a le Palemene, le Komiti o Tulafono e iloiloina Tulafono. 

E tele le avanoa e afifio ane i ai, e avane i ai a latou fautuaga e pei ona faia 

foi e le Peresetene mo le faataua o tatou tu ma aia faale-aganuu. Ae le o le 

faaoloataua o le atunuu i manatu sese faaaoga ai nusipepa ma le televise. 

Ma na o le Komiti lea, e aumaia le fautuaga i totonu o le Maota o le 

Palemene, i so o se faasea e toe tilotilo i ai i le loloto ma le aoga. Ae le faia 

e se nusipepa ma se televise ma se leitio se faaiuga ogaoga faapenei, aua e 

le manino i latou i le loloto o mataupu nei, lea e pasia atu e le Palemene 

lenei, ona ave lea i o i faamasino ma loia e galulue ai. E galulue e faatatau i 

Tulafono e pasi atu e le Maota lenei ina ia faatino loa e latou. O le mea lea, 

ou te faasilasila atu ai ia i latou ia lea ua logoina au, o le taeao a taeao o le 

a amatalia ai le suesuega a le Komiti e faatatau i le Tulafono lenei. O le a 

faatoa lotea ai manatu ia ua faalauiloa faalauaitele e le Faamasinoga ma le 

Sosaiete a loia. O lea ua muai faasalalau a o lea e le i feiloai ma le Komiti. 

E matautia lea ituaiga tofa, ma o le a lava se pili po o se Tulafono e aumai, 

e tatau lava ona ave i o i le Komiti. O lau tuualalo ia i latou uma nei, afifio 

ane loa e o i o i le Komiti, kofesio i ai, ua outou teletelevave, ma ave loa i 

ai outou manatu.  

  O le tulaga e ao ina silafia lelei, e le mafai ona tuueseese le faataua o 

tatou aia faale-aganuu ma le faaleleia o Faamasinoga o Fanua ma Suafa, e 

o faatasi mea ia e lua, e uulima mea ia e lua, e le mafai ona tuu le isi ae ave 

le isi. O le mafuaaga lea na toe faaui ai i tua le Tulafono na aumai muamua 

i le tausaga talu ai e suia mai i le Tulafono Tau Faaofi fou e aofia ai ma le 

Teuteuga o le Faavae. Ua uma foi ona faasalalau faalauaitele i le aso 

ananafi i le gagana Samoa ma le Igilisi, o le Aso Sa lea ma le aso ananafi i 

upega tafailagi a lo tatou Malo ma le Savali, le faamaninoga malamalama a 

le Afioga ia Lemalu Herman Retzlaff o le loia sili a le Malo sa gafa ma le 

tapenaga o teuteuga nei. Na ia matua faamamafa atili ai, o Teuteuga o le 

Faavae ua tuuina atu nei i le Komiti o Tulafono o le auala lea ua faia, e tali 

atu ai i finagalo na faaalia i le Fono Faavae a o tatou tuaa, ua tofafa mai i 

tia ma lagomau i tuugamau, ina ia faataua a tatou tu ma agaifanua. Ma 

fautuaina ai, taatia i le lumanai, tupulaga o le lumanai latou te faia ia 

teuteuga i le taimi talafeagai. O lea ua faamanino e le Loia Sili o lea ua 

tatou i ai tonu i le taimi lea sa valoia e o tatou tuaa na latou fausia le 

Faavae, vagana ai se papalagi po o se Samoa e le fia Samoa e le silafia 

faamoemoega lelei o nei Tulafono mo le faataua o tatou aia faaleaganuu o 

tatou ola ai ma le faamautuina o le Faamasinoga o Fanua ma Suafa o lo o 

iloiloina nei aia faaleaganuu. Ia o le fatu atoa lena o lenei taumafaiga a le 

Malo ona o le taua o tatou measina, o tatou tofi tuufaasolo mai tuaa. Ua fia 

ea ni faaiuga e lualuagia i tuuaiga ua faoa measina a aiga? Ae o le tali lava 

lea, o le a taumafai i ai le Malo lenei, o le Vaega e Puipuia Aia Tatau a 

tagata o le atunuu, e mafua ai nei Tulafono ua i le Komiti nei o Tulafono. 

  Lau Afioga i le Fofoga Fetalai, o le faamalamalamaga atoa lea a le Malo 

ona o ni manatu le faavaea ua faalauiloa e ono taitaisese ai le atunuu. Ae 

ou te iloa foi lau Afioga i le Fofoga Fetalai, na ona tulialo eseese i manatu 

ae tasi lava le faamoemoe, ia faaleleia a tatou faamasinoga. Ma ou te iloa o 

le manatu foi lea e mafua ai le malosi o le tetee o nisi i nei Tulafono ona o 

lo o apaapa pea i faiga tuai ia tutumau ua masani ai latou. Ia o le 

vaaimamao lena a le Malo ona o faafitauli ua matauina, ua tatau ai nei ona 

i ai se suiga mo le lelei o Samoa. O le tiute lena ma le matafaioi le maalofia 

lena a le Malo lenei o le HRPP, e puipuia aiatatau a tagata e le mafai, le 

mafai, le mafai ona alo ese ai, o le fau o Tulafono taua mo tupulaga o nei 

ona aso ma augatupulaga o le afe ma afe o tausaga i le lumanai, i latou e le 

i soifua mai, ma e mamao, mamao, mamao le vaai taulai a le tatou Malo. 

Ma o Tulafono nei, o le auala lea ua manatu le Malo e faaleleia ai le tatou 

Faamasinoga ma foia ai faafitauli na mafua ai, aemaise o le faataua o tatou 

aia faaleaganuu o lo o outou soifua ma o matou ola ai, ae tele tele le 

avanoa i le Komiti Faapitoa mo le mamalu o le tatou atunuu e afifio i ai e 

faasoa ma aumai ai so latou sao i le auala e atili faaleleia ai Tulafono. 

Faapea foi ona aumai ai se fautuaga a le Komiti Faapitoa lenei i le Maota 

lenei tatou te toe vaavaai i ai. O le ala lea o mea, ma e taua le tatou 

taumulimuli ai ma faaaoga tatau ai nei avanoa ua faatulaga ma faasoa mai 

ai. O upu a le atunuu e aoga mea e tutupu e atili ai ona maua mafaufauga 

lelei. Ona o le manatu o Faamasino o Soligatulafono o Teuteuga o le 

Faavae e pei ua faataaloga ona fai e le Malo lenei, o le a faaiu ai lau 

tautalaga i le tolaulau atu o nisi o teuteuga o le Tulafono Faavae na fai e le 

Faigamalo a le HRPP o le Vaega Faaupufai e Puipuia Aia Tatau a Tagata 

talu ona tulai i le foe o le sa o Samoa.  

  Lau Afioga i le Fofoga Fetalai, i le Paeaiga 1991-1996 na pasia ai le 

teuteuga o le tofia o Minisita o le Kapeneta mai le 9 i le 13 ma le agaga ua 

tupu le atunuu, ua tupu le atinae ma e tatau ona faasoasoa galuega mo le 

atinae o Samoa, ma e le tau faamaonia lea tulaga. Ua tatou vaai i le atinae o 

lo o i ai nei le tatou atunuu fuafua i le 1962, ua matua maoae le mea lea ua 

tatou i ai. 

  Teuteuga mo le suia o Paeaiga a le Palemene mai le 3 tausaga i le 5 

tausaga. O le vaivaiga lea o nofoaiga e tai 3 tausaga e pupuu le taimi, e le 

lava le taimi e faatino ai galuega mamao mo le lumanai. O le ala lea e agai 

ai isi Malo e fai na o mea faapaole, mea e fai nei uma taeao ae le i oo i le 

faiga palota. O le 3 tausaga e uunaia ai tagata e pupuu le vaaimamao, pau 

lava le mea e vaai i ai o le 3 tausaga i le isi faiga palota, a o le faigamalo e 

mamao mamao mamao le latou vaai, e agai i atinae e fua mai i le 10, 20 pe 

sili atu tausaga, e le o popole i le faiga palota o le a sosoo ai, ae atugalu i le 

manuia lautele o augatupulaga i le afe ma afe tausaga i le lumanai. 

  Teuteuga mo le tofiga o le Sui Palemia, o le teuteuga lenei na faia, ona e 

oo mai i le taimi na fai ai le teuteuga lenei e leai se tofiga faapenei e taua o 

se Sui Palemia. Sa ou tauaveina ma sa tele ina ulagia ai au i totonu o le 

Maota lenei. A faalupe loa au o le Sui Palemia ae talie le Maota, e le o se 

tofi e ulagia o le tofi ia faataua, aua a leai le Palemia o le Sui Palemia na te 

tauavea le tofiga lenei. E le o se taaloga la faapolokiki lea sa fai i ai, o iuga 

e ogaoga, ma o le mafuaaga foi lena na pasia ai e le Palemene lenei. 

  Teuteuga mo le suia o tausaga tapulaa mo tofiga o Faamasino o le 

Faamasinoga o Soligatulafono mai le 62 tausaga i le 68 tausaga ina ia umi 

le taimi ma le tuuaia ai latou, a puupuu ona faapea lea, o lona uiga e fai 

suiga e faamalie ai le Malo ina ia toe tofia ai. O le mamao lena o le vaai a 

lo tatou Malo ina ia ave le faaaloalo ma le faataua i e ua tatau i ai le 

faaaloalo ma le faataua. A o le fesili lea e tupu pea i lou mafaufau, e pei 

lava e le’o faatauā e Faamasino lena teuteuga mo le latou lelei. 

  O le isi teuteuga, o le aveesea o le faasinomaga o Samoa i Sisifo mai le 

Gagana Peretania lea sa i ai le upu lea Western Samoa. E le afaina lava le 

faalupe o Samoa i Sisifo, ae a faapapalagi loa, ua tuu loa i ai le upu lena, e 

Samoa le isi upu ae faapapalagi le upu Tomua. E foliga mai e pulepule le 

atunuu lenei. O le ala lena i le vaaimamao a le faigamalo lenei i le taimi o 

Tofilau ma le HRPP, aveese lea mea e iloa ai e tagata o se atunuu o lea 

lava e le i tutoatasi i le pipii ai pea o lena upu faa-Peretania, Western.  

  O le teuteuga mo nofoa faaopoopo o le Palemene, 10% mo tina, e taua 

tele le teuteuga lenei, ua ogatasi uma ai lava le lalolagi. Ou te manatu, o se 

matua le mafaufau o lafoga na fai, o le Teuteuga o le Faavae e pei ua 

faataaloga i vai, ae taua tele le teuteuga lenei o le Faavae. 

  O le teuteuga mo tofi o sui usufono o le Palemene ma Vaega Faaupufai, o 

lea ua tatou iloa e taua tele le i ai o mea nei o Vaega Faaupufai, e totogo ae 

ai le agaga fia galue, le agaga fia atinae, ina ia tusia i lalo o faamaumauga 

fuafuaga mamao e faavae ai le faaiuga a le tagata o le a palota po o ai le 

vaega e manuia ai le atunuu. O le taimi sa tulai mai ai le Vaega lenei sa 

ulagia i totonu o le Maota lenei, ona e le i suia Tulafono e aloaia ai, lea la 

ua aloaia Vaega Faaupufai.  

  O teugatupe faaalu lē fuafuaina, o teugatupe ia sa 1.5% o le tala o le Tupe 

Autu sa i ai mai le taimi na tutoatasi ai. Ua tupu le tatou atinae aemaise o le 

faafeagai ma faalavelave tutupu faafuasei e ono moomia ai e le Malo le 

lava o le seleni e tua i ai e fai ai galuega e tatau ona fai vave mo le 

fesoasoani atu i le tatou atunuu. Lea la na teuteu ai le vaega lea mai le 

1.5% i le 3%. O le 3% o le tatou paketi po o le Tala o le Tupe Autu, e 

mafai ona faaaoga e le Malo i so o se taimi i so o se faamoemoe e le i 

pasiaina e le Palemene lenei, aemaise taimi o faalavelave ona faaalu ai lea 

ae toe aumai mulimuli faamatalaga o tupe ma mea na faaaoga i ai e suesue 

ma o le avanoa lena o le Palemene e pasia ma maua e fesiligia ai lona 

faaaluina. 

  Lau Afioga i le Fofoga Fetalai, sa taumafai le lauga ina ia tali atu ona o 

upu nei o lea e faa-Peretania o lea e alu i fafo, a lē talia tuuaiga ona ulagia 

ai lea o le Malo lenei. Ou te lagona o le ala foi lea na tusi faa-Peretania ai e 

i latou nei ina ia faamataga ma faalumaluma ai le Malo o Samoa i le vaaiga 

mai a Malo i fafo lea e maua mai ai fesoasoani e lagolago i le tatou vaivai. 

O le tulaga foi lena na mafua ai ona osofai e isi loia ma fai mai ua afaina le 

Rule of Law. O lea ua ou talanoa atu, e foliga mai o le loia na faia upu ia e 

lē malamalama foi ia i le uiga ma le aano moni o le faalupega i le aoao 

tetele o le Rule of Law - po o le ola i le Tulafono o se atunuu Temokalasi. 

  Lau Afioga i le Fofoga Fetalai, o le faamalamalamaga lena ia manino ai le 

tatou atunuu i le taua tele o le Tulafono lenei. Ia faamanuia mai le Atua i le 

Palemene nei ma liligi mai pea le fesoasoani i finagalo o le tatou Maota 

lenei e limataitaiina ai si o tatou atunuu o lo o faavae i le Atua o le Tolu 

Tasi Paia. 

  Ia soifua ma ia manuia. 

 

 

  Na faaalia le agaga faafetai o sui usufono o le Palemene i le patipati o 

latou aao i le maea ai o le Saunoaga Faa-Minisita a le Afioga i le 

Palemia. 

 

  FOFOGA FETALAI:  Malo faafetai. Ua faafofoga le paia o le Palemene 

aemaise foi o le faafofoga tapuai mai a Samoa ma le tatou atunuu i le 

saunoaga manino ma le totoa, maeaea a le Afioga i le Palemia po o le 

Taitai o le Malo e faamanino ai itu eseese e pei ona atagia i lenei vaitau e 

tupu ai se lagona fiafia i le Palemene, ona e manatu e ao ona 

faamalamalama mea ia i le tatou lava gagana i le tapuai mai a Samoa, aua o 

le Palemene e alu atu ai le faamalamalamaga o le atunuu mea mea moni o 

lea o lo o faamoemoe i ai le Palemene ma lana Faigamalo. E manatu e ui 

lava o televise ma leitio ae faapena ona saunoa le tatou Palemia e 

faamalamalama ma faasilasila i le atunuu le polokalame faataatia o lea 

vaiaso ma lea vaiaso, aemaise lava o le taimi lenei aua o totonu o le 

Palemene e avatu ai le saunoaga autu. Aua foi o le tiute lea o le Palemene o 

le fausia o Tulafono. O le tatou tiute lea. A o faafofoga tapuai mai Samoa, 

ou te le fia aiaina le saunoaga a le Afioga i le Palemia ae na ona ou 

fonofaapipii e faamalamalama le isi vailiu lea o le tatou galuega. O le tiute 

lea o le Palemene o le faatino o a tatou Tulafono ina ia faapena ona atiae ai 

Samoa ia manuia. Aua e leai se faigamalo e manao e faatino ni Tulafono e 

saisaitia ai ma noatia le atunuu. E faigofie lava le mataupu. O le tatou 

taumafai e faataua le tatou aia faaleaganuu o lo o tatou soifua ma ola ai i 

aso uma. Ioe. Ae le aoga ona tatou soifua i aso uma i le tatou aganuu ae 

tatou te le manatu i lona faatauaina. 

  Ia, o le a ou le oo lava i ooooga o le saunoaga a le Palemia ua manino ma 

malamalama auofala. Ae na o sau fonofaapipii i le tiute faa-Fofoga Fetalai 

ma le galuega faa-Palemene, o la e faafofoga mai Samoa po o le a le tiute 

tonu lava o le Palemene. O le tiute o le Palemene o le fausia o Tulafono e 

nofo lelei ai ma faaaoga tatau lo tatou soifuaga o lo o tatou ola ai i aso 

uma. Ioe. Ou te avatu le faamalo, ma e le tau laeia. E pei lava foi ona 

matou taua soo i le matou tala e le taufaafuluina, a o le fesili; o ai e 

amatamea? A o ai e sulu i ai Samoa? E sulu mai ia tatou nei o tatou o e na 

latou filifilia tatou te omai e faaleo o latou manao, faaleo o latou faafitauli 

o la e mafatia ai, ae tatou te le i omai na ona o tatou faalue, leai, tulou i sala 

le gagana vaeatu le faafofoga mai a Samoa. Tatou te omai e faatino lo tatou 

valaauina. Ia o le tatou valaauina lea o le fausia o Tulafono. E ui i lea, ia o 

se lagona lena e momoli atu ai le agaga faamalo ma le agaga faafetai, ae 

tatou onosai. Sa fiu foi le Faaola e fai lea vavega ma lea vavega e toe 

faatutu e ua maliliu, faapupula e tauaso ma faasavavali e pipili, ae sa faitio 

lava le motu o tagata. E le i mamao tele atu le aso maliu sa... Ia o tagata 

lava sa latou faapea, faasatauro, faasatauro. A ua a nei? O lena. E leai se isi 

e le o manatu, a na ou i ai i lena taimi semeamanu ou te alu e amo le 

satauro ae tuu Iesu. Ia o le a tatou toe amoina la le a pe afai o le tulaga lea 

o lea tatou te i ai, tulou i sala le gagana. 

  E i ai le manatu i le Tulafono Tumau 63, e leai se faaaliga taofi i se 

Faamatalaga Minisita po o se Saunoaga Faa-Minisita se i vagana ua faatu 

le lafo e avea o se Pepa a le Palemene. Ia, ae i ai foi le manatu se i faauma 

atu le mataupu lea, o le tofiaina o le Komiti Faa-Palemene, o sui ia o le 

Palemene. Ioe. E le tiutalaloa le tatou galuega e le faapea e fetaui lava i fea 

ona fai ifo lea o le mataupu e finagalo i ai le atunuu. O faafofoga mai 

Samoa ou te tautala i le gagana faaaloalo. O le ala foi lea a masii i tua pe 

fesiligia le finagalo o le atunuu, o le Komiti Faa-Palemene, o le faitotoa 

mai lea o finagalo ma faitioga ma manatu e aumai i totonu o le Palemene e 

auala mai i le Komiti Faa-Palemene. O le mea la lea a o faafofoga mai, o ai 

lava e manatu e aumai so latou sao, o le soalaupule o le mea taua lena, ona 

talaaao mai lea i le Komiti Faa-Palemene, o lea ua saunoa le Afioga i le 

Palemia, e pei o taeao lea e faapea e amata ai le latou galuega, ia outou 

feutagai ona aumai lea e le Komiti Faa-Palemene lo outou finagalo i totonu 

o le Palemene e tatou te toe auiliiliina ai ma faitau faatolu ai loa. Ia o le 

faamanatu, ae le o le nusipepa e faapea a aumai lava e le nusipepa o lena. E 

leai e le faitatala le Palemene tulou, e le aoao lapisi, leaga e i ai foi lava ana 

faiga faavae e savali ma uia ai e le Palemene, tulaga mamalu, ioe. O se 

faamalamalamaga lea o le pitolaau a le Fofoga Fetalai, a o faafofoga mai 

Samoa. Samoa, tofa i le Atua, a o upu tautino e manino ai se mea. Ia o lea 

ua faamalamalama atu, o le Komiti a le Palemene, aumai i ai lo outou 

finagalo e tusa ai o lenei Tulafono ma lona teuteuga. 

 

  Afioga Hon FAUMUINA TIATIA FAAOLATANE LIUGA (Palauli 

le Falefa):  Lau Afioga i le Fofoga Fetalai... 

 

  FOFOGA FETALAI:  Ia faatu mai se lafo ina ia faataatia i...  

 

  Afioga Hon FAUMUINA TIATIA FAAOLATANE LIUGA:  Lau 

afioga i le Fofoga Fetalai o le tulaga lena o lea ou te tulai atu ai, talu ai e 

uiga ese ma tulaga ese le Saunoaga Faa-Minisita a le Afioga i le Palemia, 

ou te faatu atu le lafo,   Ina ia faataatia i luma o le Laulau a Fono le 

Saunoaga lea mo faamaumauga mo le agai atu i le lumanai.   

  Ma le fa’aaloalo lava. 

 

  Faaluaina e le Sui Palemia, sui usufono mo Falealili Sasae ma le sui 

usufono mo Aleipata Itupa i Lalo. 

 

  Na faamaonia le lafo. 

 

 

TULAFONO TAU FAAOFI O TEUTEUGA O LE TULAFONO O 

FAIGA PALOTA 2020 – iloiloga auiliili 

 

  FOFOGA FETALAI:  E tusa ai ma Tulafono Tumau e ao ona 

faamaonia muamua e le Fono Aoao le Lipoti a le Komiti i le Tulafono Tau 

Faaofi ona avanoa ai lea mo le iloiloga auiliili. 



 
 

1118 
 

  Ou te tapa ma le faaaloalo lau Afioga i le Taitaifono o le Komiti o 

Tulafono Tumau, Mataupu tau Faiga Palota, Talosaga ma Tofiga faale-

Faavae. Lau Afioga i le Sui Fofoga Fetalai tulai mai. 

 

  Tofa NAFOITOA TALAIMANU KETI (Taitaifono, Komiti o 

Tulafono Tumau, Mataupu tau Faiga Palota, Talosaga ma Tofiga 

faale-Faavae):  O le gagana lava o faletetele, pe a oo ina logologo pualilo 

nai vaega ae ifo manu le filiga tupetoa a tamalii ma sao o aiga Samoa, ona 

faapea lea o le tala, A, se ua tatou sootuli ma faavaotutui faasuli tupolata. E 

afua i se a? E afua i le auafa tatala ma le tofa manino, aua e le sua se lolo i 

se popo se tasi. O le galulue faatasi e to ai manu, o le atoaga lea o se 

faamoemoe mo se lumanai manuia, aua aiga, o afioaga, o le Ekalesia, e 

faapea foi se Faigamalo.  

  Lau Afioga i le Fofoga Fetalai, o lea sa fai oe ma sui o Arona e osi le 

taulaga i lenei taeao, e momoli ai laau i fogaa se i sula le agalelei ma le 

alofa matalasi o le Atua, aua ua maualuga lenei taeao. E faapea foi le 

soifua maua, le tapuaiga leleoa a Samoa aoao. Ona manatu lea, malo 

faafetai, malo tapena mo le taulaga molia aua lenei taeao ma le Fonousu a 

Samoa. 

  E le alu loa sa matou faamatalaga e ao ona afe, ou te faafeiloai ma 

faatalofa i le Maota, faatalofa i lau Afioga i le Palemia, malo saunoa. O 

lele ua e foa le papa nai pululauie e pei o le tala e fai i le Alataua. Ua taliga 

e fialogo lenei taeao, malo faafetai. 

  E faatalofa i lau Afioga i le Sui Palemia ma le Aiga Kapeneta, ou te 

faatalofa foi i a outou Afioga i Minisita Lagolago, malo le soifua, malo le 

tauatai. E ofo alofa ma faatalofa atu i a outou Afioga i Taitaifono o Komiti 

Faa-Palemene, Sui Taitaifono faapea sui usufono mamalu uma o le 

Palemene. Ae le galo Afia i lona vao, e ofo alofa ma faatalofa atu ma 

faafeiloai i le paia maualuga i Ofisa Sili o Pulega o Matagaluega a le Malo 

faapea foi Faalapotopotoga Tumaoti ma Pisinisi o lo o lagolago i le 

Faigamalo. Malo faafetai, malo le galulue. 

  E faapea foi ona matou afe atu i lau Susuga i le Failautusi o le Fono Aoao 

Faitulafono, le Susuga i le Sui Failautusi e faapea foi lo outou Ofisa, o le 

tao velo a le Palemene, aua le tautuaina o tama ia, o taitai filifilia o le 

atunuu. Se malo fai o le faiva, malo le onosai.  

  Ou te afe foi e faatalofa i le tapuaiga a le atunuu i lau Afioga i le Ao o le 

Malo ma lau Masiofo, malo tapuai, tapuai matamatanonofo mai, ia 

ulimasao taumafaiga a le Faigamalo i lenei vaitau. E faatalofa i le Sui o le 

Fono a Sui Tofia ma lou faletua, malo le tapuai mai. E ao foi ona ou ofo 

alofa ma faatalofa atu pe afai o faafofoga mai lau Afioga i le Faamasino 

Sili o Faamasinoga, e pei ona e tulai mai i lenei vaitau, malo tau, malo toa 

e tau ai lo tatou nuu i Magiagi, e faapea foi alii ma tamaitai o le 

Faamasinoga ma le mamalu o le Ofisa o Faamasinoga e tua i ai e pei ona i 

ai le matagofie o saunoaga o lenei taeao. 

  Le tapuaiga a Samoa aoao, faafetai i la outou tatalo leleoa, Aiga ma Tama 

o Tama ma Aiga, le usoga a Tumua ma Pule, Ituau ma Alataua, Aiga i le 

Tai ma le Vaa o Fonoti, e faalo atu, ua seemalu faiva o lau Palemene, o lea 

e popo a le fala, e le sii lava se matalalaga Samoa, faafetai, o oe o le atunuu 

pele. 

  Matou faatalofa atu i le paia o le Aiga Sa Levi, ioe, o faanonomanu i tafa 

e fia o le atunuu. Faafetai tele i la outou pitolaau, la outou galuega aua 

Samoa ma lona manuia, e to mai le lagi, faafetai.  

  Ae faasilisili sau faafetai i le tapuaiga a lou itumalo, Gagaemauga Nu.2, 

aua le Aiga Sa Peseta ma lo latou Maopu, le nofo a Usoalii le Faleiva ma 

lou igoa mamalu Matautu, o oe o le faamaluga o Malo. O lea foi na taua e 

le Palemia i le taeao nei, o oe o le Muaautasi e te tau malo aua Samoa ma 

ana faiga upufai. Ia tapuai maia, tapuai maia, se i taumafai la outou sui 

usufono filifilia i lenei Paeaiga aua sona sao mo Samoa mo a taeao. 

  Lau Afioga i le Fofoga Fetalai, se a tapisa Tiafau sala ina tapisa i lenei 

taeao. E afua i se a? Ua manino le mata o le vai ua maualuga mea uma, ua 

fale i le fale o le Atua lagona ma manatu. Ona i ai lea o le manatu, ou te 

tulai ma le agaga faaaloalo e faatu le lafo,   Ina ia faamaonia e le Fono 

Aoao le Lipoti a le Komiti o lo o fautauaina ai ina ia faagasolo le Tulafono 

Tau Faaofi o Teuteuga o le Tulafono o Faiga Palota 2020 faatasi ai ma 

ona teuteuga.  

  Ma le faaaloalo. 

 

  Faaluaina e le sui usufono mo Palauli le Falefa ma le sui usufono mo 

Falealili Sasae. 

 

  FOFOGA FETALAI:  Se i malie le Palemene se i tulai mai lava le 

Afioga i le Sui Palemia. Tulai maia lau Afioga Fiame. 

 

  Afioga Hon FIAME NAOMI MATAAFA (Sui Palemia):  Lau Afioga i 

le Fofoga Fetalai, faafetai i le Afioga i le Taitaifono i le Komiti e tusa ai 

ma le Lipoti ua faataatia, ou te manatu o suiga o nei Tulafono e taua uma 

mo tatou a o lo o nofo sauni foi mo le Faiga Palota i le tausaga fou. 

  Ou te fia fesili atu faamolemole i le Teuteuga lea 6. O lea e i ai le mea e 

alala ai. 

 

  FOFOGA FETALAI:  Lau Afioga e na ona ou….ne i faitau eseese 

Tutuila ma Ape e pei o le upu e fai i Aana. O lea e le i pasia le lipoti a le 

Komiti, ona e saunoa ai lea i le tulaga lea pe afai o le tonu lea. 

  Afioga Hon FIAME NAOMI MATAAFA:  Oi…. o lau Afioga e… 

Faafetai…. 

 

  FOFOGA FETALAI:  Ia ua faaluaina. 

 

  Na faamaonia le Lipoti. 

 

 

TULAFONO TAU FAAOFI O TEUTEUGA O LE TULAFONO  

O FAIGA PALOTA 2020 – iloiloga auiliili 

 

  FOFOGA FETALAI:  E tusa ai ma Tulafono Tumau, e amata le Iloiloga 

Auiliili i le Fuaiupu e 2. 

 

FUAIUPU 2: Ua teuteuina le fuaiupu 2. 

 

  FOFOGA FETALAI:  O lo o i ai le Teuteuga a le Komiti i le Fuaiupu e 

2 e pei ona faaalia i le Pepa Faaopoopo o Galuega. Tulai mai le Taitaifono 

o le Komiti. 

  Ou te faamalulu atu i le Afioga i le Sui Palemia, e oo mai loa i le tulaga 

lea i mea taitasi e te fia saunoa i ai, ona e tapa lea ma faailo mai, ae tuu atu 

le avanoa i lau Afioga. 

 

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le teuteuga i le fuaiupu 2 e faapea: 

 

“TEUTEUGA: 

 

I le tuanai ai o le Fuaiupu 2, ia faaofi le Fuaiupu 2A fou e faapea: 

 

“2A. Ua teuteuina le fuaiupu 4: 

I totonu o le fuaiupu 4(6)(a) o le Tulafono Autu, mo upu “lea na 

tuuina atu ai le faasalalauga o faiga palota aoao”, ia suia i upu 

“i le tuuina atu o le Faasilasilaga i lalo o le fuaiupu 45(2)”.”. 

 

  Faamaonia le Teuteuga. 

 

 

 

  Faamaonia le Fuaiupu 2 e pei ona Teuteuina. 

FUAIUPU 3: Ua teuteuina le fuaiupu 8. 

 

  FOFOGA FETALAI:  O lo o i ai le Teuteuga a le Komiti i le Fuaiupu 3 

e pei ona faaalia i le Pepa Faaopoopo o Galuega. 

  Tulai mai lau Afioga i le Taitaifono. 

  

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le Teuteuga i le fuaiupu 3 e faapea: 

 

“TEUTEUGA: 

 

1. I totonu o le parakalafa (b) o i ai nei, mo le parakalafa (b)(ii) ua 

fautuaina: 

(a) ia faaofi, a o lumanai ai le upu “ua tautoina”, o upu “i le 

noatia ma le fai fuafua i le faafuaiupu (7),”; ma 

(b) ia suia upu “matai se toatolu (3) o le itumalo o le sui tauva” i 

upu “matai se toalua (2) ma se sui o le Nuu po o le Sui 

Tamaitai o le Nuu ua matai o le sui tauva”. 

 

2. Ia suia le parakalafa (c) o i ai nei e faapea: 

 

“(c) i totonu o le faafuaiupu (5) -  

  (i) mo le faamatalaga “tapulaa maualalo e tolu (3) tausaga” ia 

suia le “240” i le “305”; ma 

  (ii) mo le faamatalaga o le “monotaga” ia aveese upu “po o le 

faale-lotu”.”. 

 

3. Ia suia le parakalafa (d) e faapea: 

 

“(d)  o le faafuaiupu (6) ua suia e faapea: 

 

“(6)  Ua faia e se tagata o se soligatulafono i lalo o lenei fuaiupu: 

  (a) pe afai o ia o se sui tauva ua na faia o se tautinoga sese i lalo 

o le pepa faatumu o manaomiaga i lalo o le faa-fuaiupu  

(2)(b) ma e noatia i luga o se moliaga ua faamaonia 

faaletulafono i se sala tupe e lē silia le 100 iunite tau 

faasalaga po o le nofosala i le falepuipui mo se vaitaimi e lē 

silia le tolu (3) tausaga ma ia tusia lona igoa i totonu o le 

Lisi o Tagata ua Faamaonia i Faiga Tauvalea; 

(b) pe afai o ia o se matai, Sui o le Nuu po o se Sui Tamaitai o 

ia lea, e aunoa ma se mafuaaga faaletulafono, ua tetee i le 

faatinoina o tiute o manaomia i lalo o le faafuaiupu (2)(b)(ii) 

ma i luga o se moliaga ua faamaonia faaletulafono, ua noatia 

i se sala tupe e lē silia le 50 iunite tau faasalaga po o i le 

nofosala i le falepuipui mo se vaitaimi e lē silia le lua (2) 

tausaga.”.”. 

 

4. Ia faaofi le parakalafa (e) fou e faapea: 

 

“(e)  ia faaofi se faafuaiupu fou i le tuanai ai o le faafuaiupu (6) e 

faapea: 

“(7) Mo faamoemoega o le faafuaiupu (2)(b)(ii), o matai e toalua 

(2) e i ai tiute ua faamaotiina, e ao ona: 

(a) seei i le Fono a le Nuu o le sui tauva; ma 

(b) ia faia le monotaga i totonu o le Nuu o le sui tauva.”. 

 

  Ma le faaaloalo. 

 

  FOFOGA FETALAI:  O le fesili… 

 

  Tofa OLO FITI AFOA VAAI:  Lau Afioga i le Fofoga Fetalai… 

 

  Susuga Hon LAAULI POLATAIVAO LEUATEA:  Lau Afioga i le 

Fofoga Fetalai, pe maua se avanoa i le Vaega 3 lea o le Tulafono 

faamolemole. 

 

  FOFOGA FETALAI:  Tuu atu muamua le fesili i le Teuteuga ona 

saunoa ai lea o le sui usufono. 

 

  Faamaonia le Teuteuga. 

 

  FOFOGA FETALAI:  Ou te tapa ma le faaaloalo lau Afioga i le sui 

usufono mo Gagaifomauga Nu. 3. 

 

  Susuga Hon LAAULI POLATAIVAO LEUATEA: Faafetai i lau 

Afioga i le Fofoga Fetalai mo le avanoa i lenei foi taeao fou. E leai foi se 

agaga e toe faalavelave i le saunoaga matagofie a le Afioga i le Taitaifono. 

Ua agiga i malae ia suiga nei na tuuina atu i le tatou Komiti. Ua oo atu foi i 

ai e ala i le faaaliga o finagalo. E pau lava lea lau Afioga i le Fofoga 

Fetalai, o le (c) i totonu o le Fuaiupu i le faamatalaga, aveese le upu lea 

monotaga faalelotu. 

  Lau Afioga i le Taitaifono i lou ava ma le faaaloalo tele, faafetai i la 

outou lipoti o lea ua pasia e le Komiti, o lea foi sa ave la outou tuualalo i le 

mataupu lenei. Aepeitai o lea lava ua matau, ua fai pea le finagalo o le 

Malo, e le talia la outou Teuteuga na ave. 

[…………………………………………………….]. Na tuuina atu i le 

auala aloaia e momoli mai i le Maota ma finagalo e ova atu i le afe ma ona 

tupu ia tagata. O le a le mea ua ala ai ona le momolia mai i le Maota i le 

tulaga masani. O finagalo o le atunuu. Afai ua teena la outou lipoti, fai lena 

i tulaga faafeagai ai, ao le taofi lea i fafo i o, o finagalo o le atunuu. O le itu 

sili lena ona faanoanoa lau Afioga i le Taitaifono. Ua na ona e saunoa i le 

mamalu o le atunuu, a o lea e matau atu, e le faataua finagalo, o le petition 

lenei na aumai, e aumai i le Maota. O le a le mea na le aumaia ai le petition 

i le Maota? 

  Lau Afioga i le Minisita, se e ofo le loto, mau faaauau a le atunuu e tatau 

ona aumai i inei e faaleo, pe talia pe le talia, ae ua faaleo. O le agaga lena 

ua ou tulai atu ai, e tatau ona faaalia le mataupu lea. 

 

  FOFOGA FETALAI:  Ou te faauilavea i le saunoaga a le sui usufono 

mo Gagaifomauga Nu 3. Ua e silafia foi o aga faapena e le aumaia i totonu 

o le tatou Fonotaga lenei. E auala i le Komiti ae vagana ua finagalo le 

Palemene e tapa finagalo taitasi o molimau sa tuuina mai. E faaeteete foi e 

le mafai ona tali mai i latou o e o lo o faapena ona aumai o latou finagalo i 

le tulaga o le tatou Fonousu lenei.  Ae o le auga ma le sini autu o le 

talosaga e faasino i agavaa o le sui tauva. E tauala i tautua faalelotu, ua 

maea foi ona auiliilia e le Komiti, ma ua taoto ai la latou sailiiliga o lo o i 

le vaega e 5.2 o le lipoti a le Komiti. 

  E pei o le faaaliga lea ma le agaga faaaloalo, e faamalulu atu i lau Afioga 

 

  Susuga Hon LAAULI POLATAIVAO LEUATEA:  Ioe, i le ava ma le 

faaaloalo lau Afioga i le Fofoga Fetalai. O le tatou Tulafono Tumau 57, e 

gafatia ai e so o se tagatanuu o Samoa e momoli mai sona manao i le 

Maota, petition, talosaga. O le talosaga lea na aumai, o Faauluuluga uma o 

Ekalesia latou te lagolagoina, e tatau ona fai monotaga faalelotu a sui 

usufono. Ae o le a le mea ua aveese ai? Na tatou pepese nei fai mai o le 

Atua e faavae ai Samoa, a o lea e aveese le faakerisiano. 

 

  FOFOGA FETALAI:  Se i ou fesoasoani atu, o e silafia le taimi na tuu 

ai monotaga faalelotu i totonu o le tatou Tulafono? Tatou na i ai i le Faiga 

Palota lea i inei tu talaga, ae na o le aganuu lava. O lea la ua uma loa, o lea 

ua toe liu Samoa uma ia mea ia, o lea ua namu Samoa uma le Palemene. O 

lea ua tatou toe foi lava i le tatou aganuu. E pei o lau tau fesoasoani atu lea, 

ae malie ia le sui usufono. 

 

  Susuga Hon LAAULI POLATAIVAO LEUATEA:  Ou te le faafinau 

lau Afioga i le Fofoga Fetalai, ua lava lea. Ua ou manatu o le 2015 na 

faatoa tatou faaulufale ai, Faavae i le Atua Samoa, a o lea ua matau atu, e 

ese upu ia na fai, ese le faatinoga lea ua tupu. 

  FOFOGA FETALAI:  Malie le sui usufono e tofu i tatou ma lagona i lea 

itu. Se i tulai mai le Malo. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Ou te faafetai i le Komiti ma le latou lipoti. 

Ou te lagona foi e leai se mea e ese ai…na faavae lava la outou lipoti i 

Afioga a Iesu. E oo mai loa i mea nei o alofa, fai mai le Afioga a Iesu. “E 

le tatau ona iloa fua e le lima taumatau le mea e fai e le lima tauagavale”. 

O lea ua taumafai ona fai e isi ekalesia, e le faapea e tau mai se ulu o se 

ekalesia ona fai ai lea o le mea sesē. Ai foi ua galo ia te ia le afioga lena a 

le Atua, ua tatou malamalama uma ai lava. O lea ou te fautua atu i le sui 

usufono, faitau ane le Mataio ona e malamalama ai lea i mea ia. 

  O le mea lea ou te faafetai ai i le Komiti, ua outou le aumaia se tulaga foi 

lele, e faasupo faatasi ai mea faale-lalolagi ma mea faale-lagi. Ma o lena e 

aliali mai i ina o le tagata e ave lana meaalofa ma faalauiloa, e leai se mea 

o totoe i luga i le lagi. O lea ua maua i lalo nei lona taui. O lona uiga e tele 

la outou fesoasoani e maua ai le taui o le tagata e lē faailoa. E ese foi le 

kerisiano o la outou Komiti… 

 

  Susuga Hon LAAULI POLATAIVAO LEUATEA:  Lau Afioga i le 

Fofoga Fetalai, faamalulu atu, i le tapuaiga mau a e na saini i lenei petition, 

Faauluuluga o Ekalesia, o lea ua ou faaleo o tatou atugaluga. Ua le 

amanaia e le Palemene ma ana Faiga Faavae le talosaga na aumai. Ma lou 

faaaloalo. 

 

  Tofa OLO FITI VAAI:  Lau Afioga i le Fofoga Fetalai.. 

 

  FOFOGA FETALAI:  E i ai le manatu foi lenei e….aua e te faato ou 

faiva. O le manatu lena faatoeaina, ona ua toe faafoi le tatou galuega i tua i 

le faafofoga mai ma le tapuai mai o Samoa. O le Palemene e le alu i luma 

solomuli i tua. A fai a tatou faaiuga, o tatou o taitai o le atunuu. E tatou te 

le faia le mea e fai mai ai le vaega lea toa afe. Tatou te le faia le mea foi lea 

la e fai mai ai le vaega lea toa fia. E leai, tatou te faia la tatou galuega e ala 

i lo tatou valaauina, o le mea tou te silafia ma tatou iloa, o le mea moni lea 

ma le amiotonu i luma o le Atua.  

  O le mea la lea, ou te faamalulu atu, i le sui usufono mamalu 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, e taua lava 

lo tatou lagalaga o mea nei, leaga o lea tatou te i le lalolagi. E tele lava mea 

e tutupu ai. A tatou manatua foi o le lalolagi lenei sa i ai lo tatou Alii. Na 

vaavaai uma lava ana aposetolo i mea matautia na fai. Ae na ona oo lava i 

le taimi na oo mai ai puapuaga, e le iloa le mea na ausulusulu solo i ai. Na 

oo lava ina leai ma se isi o latou e talitonu e toe tu mai le Alii. A o latou ia 

na lalata ia Iesu ma vaavaai ia Iesu, a o tatou nei, e leai lava se isi na 

talanoa ma Iesu ma talanoa mai i ai Iesu.  

  O le mea lea, malie ia le sui usufono, o le lalolagi lenei e tele ai faaletonu, 

a o le tulaga lea ua aumai  e le Komiti, e le matua taua. Aua le supo faatasi 

mea faale-lagi ma mea faale-lalolagi. 

 

  Tofa NAFOITOA TALAIMANU KETI:  Lau Afioga i le Fofoga 

Fetalai.. 

 

  Tofa OLO FITI VAAI:  Lau Afioga i le Fofoga Fetalai…. 

 

  FOFOGA FETALAI:  Faamalulu atu i sui usufono mamalu, ua tea le 

taimi o le tatou malologa masani, a faapea tou le le usitaia se faaaliga a le 

Nofoa, o le a matou malolo, ae fai mai a outou lauga i i, o la lava e tapue se 

i o matou o mai toe… 

  E talu ai ona o lea ua tatou toai taunuu i le tatou malologa masani. O le a 

toe fatufatuai foi nisi finagalo o sui mamalu. Aua le siisii le siufofoga i 

luga pe a ita. E tasi lena mea e pau ai le tagata i le palota o le loto ita. Po o 

le a lou lelei, ae faafofoga mai le itumalo e te loto ita, ia e le palota ia oe. 

  O le a faataatiaese galuega a le Fono Aoao mo lana malologa masani. O 

le a mafai ona faataunuu le tatou taumafagati i tatou faleie, ae afai e leai, o 

le a see atu i o i le Maota o Tofilau Eti Alesana e faaauau ai la tatou 

faasiligamalosi. E le gata i le paia o le Palemene, ae faapea foi le mamalu i 

Ofisa Sili o Pulega o Matagaluega ma Faalapotopotoga eseese a le Malo. 

 

 

  Na faataatiaese Galuega a le Fono Aoao Faitulafono i le itula e 10:52 i 

le taeao mo lana malologa masani ma toe faaauau i le itula e 11:44 i le 

taeao. 

 

 

  FOFOGA FETALAI:  Ou te faasilasila atu ua toe amatalia taualumaga 

ma galuega a le Fono Aoao Faitulafono. 

  E faia le malologa ua maea le saunoaga a le Afioga i le sui usufono mo 

Gagaifomauga Nu 3. E matauina o lo o tulai mai le sui usufono mo Salega 

i Sasae. 

  Malie le sui usufono mo Salega se i tulai le Taitaifono o le Komiti. 

 

  Tofa NAFOITOA TALAIMANU KETI: Faafetai i lau Afioga i le 

Fofoga Fetalai ua maua se avanoa. Ae le i see ese le matagofie o le 

mataupu e pei ona talanoaina, saunoa i ai se tasi o sui usufono o 

Gagaifomauga Nu 3. E manatu foi o lea ua sao i alo le iputi e pei ona 

feagai ma le Palemene i lenei aso, ua maua foi se faasiligamalosi. Lau 

Afioga i le Fofoga Fetalai, ou te tulai atu ma le agaga faaaloalo, o le Maota 

lenei, o le Maota e aumai i ai mea moni. E taitailima ai ana galuega fai, 

aepeitai o le tuuaiga o lenei Komiti po o le a le mea ua le aumaia ai le 

petition, o lea ou te tulai atu ai ma le agaga faaaloalo, e faailoa i le Maota 

lenei ma le faafofoga a Samoa.  

  Lau Afioga i le Fofoga Fetalai, e le i mafai ona tauaaoina se petition i 

totonu o le Komiti lenei. E le o malamalama foi i ai le Komiti lenei i le 

saunoaga a le sui usufono mamalu. Ma e i ai le manatu, e ava tele i isi 

tulaga o le nonofo ai. Ae lelei ona faasao mea ia, leaga e ogaoga. O lea ua 

mau i faamaumauga, “ua matou le aumaia”, o upu ia. O le agaga lea ma le 

faaaloalo ua ou tulai atu ai, ae le i see ese le mataupu.  

  Ou te tatalo atu ai ma le agaga faaaloalo e faatu le lafo,  E aveese ia upu 

ia na saunoa i ai le sui mamalu mo Gagaifomauga Nu 3. O le mafuaaga, e 

le i taunuu atu ma e le i folasia se petition e pei ona saunoa i ai i luma o le 

Komiti lenei, sa iloilo ma le totoa teuteuga e pei ona faafofoga i ai Samoa 

ma le Maota lenei. 

  O le mea lea ou te tulai atu ai ma le agaga faaaloalo e faatu le lafo, e faaui 

i tua upu ia e tuuaina ai le Komiti lenei ona e le amiotonu. Ma le faaaloalo 

lau Afioga. 

 

  FOFOGA FETALAI:  Ua faatuina mai le lafo ma ua… 

 

  Susuga Hon LAAULI POLATAIVAO LEUATEA:  Lau Afioga i le 

Fofoga Fetalai i se avanoa faamolemole. Ma le faaaloalo lau Afioga i le 

Fofoga Fetalai, o lea ua tea Apolima, ma e manatu foi o lea ua uma ona e 

saunoa, ua faauma le mataupu sa ou naunau atu ai. Ua uma ona momoli 

aloaia, e momoli i aao o le Fono Aoao Faitulafono e ala i le Failautusi o le 

Fono, ua uma ona avatu. Ma e i ai foi lou talitonuga o petitions uma e 

talanoa faatasi i totonu i le taimi e talanoa ai le Tulafono na avatu. Ma sa 

oo atu foi i latou na faia le petition e talanoa ma le Komiti ma faaali atu foi, 

o lea e tapena le sainigalima lea e momoli i le Komiti ma le Palemene. O 

ala na o mea lau Afioga i le Fofoga Fetalai, e pei ona ou taumafai atu, o le 

Tulafono Tumau e avanoa so o se tasi o le atunuu, e aumai se talosaga po o 

se petition i le Maota. Ae paga lea, o le ala lena o lou taumafai atu lau 

Afioga i le Fofoga Fetalai.  

 

  FOFOGA FETALAI:  E tau fesoasoani atu i le mataupu. O le mataupu 

ua i ai le upu foi lea ua pasi i tua Apolima, ae ui i lea, ona o faamaumauga 

o tatou Fonotaga ma upu ma saunoaga. Ae faamamafalima i le Taitaifono a 

le Komiti o lo o feagai ma le lipoti lenei. 

  O le faapupulaga o lea mataupu, afai e ui mai se talosaga a se vaega o se 

afioaga po o ai lava, e faaui mai i le tulaga o se sui usufono. E tapa foi se 

finagalo malie o se sui usufono, o le a avea ia ma sui i totonu o le 

Palemene na te faaalia ma faaleoina le tulaga o le talosaga e pei ona tuuina 

mai. Ona fetuunai lea faapena le ala o mea. A o se talosaga e oo ifo i le 

Komiti, e fai le galuega faale-komiti lava latou. E latou te le aumaia, 

auiliili mai o ai molimau, o a talosaga. E aumai i le aotelega ua fulisia i ai 

finagalo o le Komiti. A aumai la i inei, a i ai la se isi e manaomia e le o 

fiafia i le tulaga lea, ona faatu lea o se lafo, e tapa iloiloga auiliili a le 

Komiti ma a latou molimau. Aua e le soona aumaia, e le soona aumaia e 

faaeteete foi le Fono Aoao, e ala i Tulafono Tumau, ina ia noatia ma 

malupuipuia le mamalu o le atunuu o lo o faafofoga mai ma taua o latou 

suafa, ae le o mafai ona tali mai i le tatou Fonotaga. 

  O le tulaga lena o le faasologa o tatou galuega. E talu ai ona……..malie le 

sui usufono  

 

  Susuga Hon LAAULI POLATAIVAO LEUATEA:  Malie lau Afioga i 

le Fofoga Fetalai, ou te le soona faia se upu, leaga na logo au e i latou e 

ona le petition pe mafai ona ou sau e table le petition. Ua uma la ona faaoo 

uma i le ofisa o le Fono le petition aloaia lea lau Afioga, ma le 

faanaunautaiga, pe talia pe le talia, ia table i totonu o le Maota Fono. O lea 

ua sau tatou mataupu i lenei taeao, e le o aloaia le petition na aumai. O le 

ala lea o le tatalo atu lau Afioga i le Fofoga Fetalai, ina ne i mea ane ua 

faapea na logo aloaia au e i latou na sainia le petition ma i latou uma na 

faavaeina le mea lenei e saini mo le atunuu. O le agaga lena lau Afioga i le 

Fofoga Fetalai, e leai se agaga e tautuai i lau Afioga i le Taitaifono. Ae ona 

o le mataupu ua le talia le tuuina mai o le petition i totonu o le Maota. 

 

  FOFOGA FETALAI:  Malie le sui usufono. Ua ou manatu ona o le a alu 

ai lo tatou taimi ma talatala i tua la tatou mataupu. Ae talu ai ona o…..e 

manatu foi e mamalu le Nofoa ma e malu foi le Nofoa, o outou o sui 

usufono mamalu. Ae afai e manatu le sui usufono e faamalie lona finagalo, 

ia e ia au nei ae a oe taeao. Ou te le tumau ai i i, e i ai foi lou taimi pe a 

finagalo le itumalo e te toe afio mai. E te toe see mai foi i i, ia faaaloalo atu 

foi isi sui usufono, aua o le mea e tupu, aua what goes around comes 

around, e faapena. Malie le sui usufono. A fai se tala a le Fofoga Fetalai, 

malilie sui usufono. O lenei lava e tau faataataa le tulaga o le tatou galuega, 

ae i ai foi le taimi e ita ai le Fofoga Fetalai ia, leaga e le o se agelu. Ma ou 

see loa i le samala lea sa i i. O fea alii le samala? Ia aulia le Fono i lea 

vaiaso ua…Ia toe ae le Fono, ua aumai le samala. 

  O le a ou le tali la i le tulaga lea, leaga o lea e ia au le pepa e tau mai ai, 

ua maea ona faatau i le mataupu lenei. O le a ou le fia avatua i luma, e 

tosotoso ai le laau, ae talu ai ona o le puipuiga o le Taitaifono ma le 

Komiti. Ua ou poloaina lau susuga i le Failautusi ma le Fono Aoao e 

aveese saunoaga ia. 

  Ua iu lea mataupu. Tulai mai lau Afioga i le sui usufono mo Salega i 

Sasae. 

 

 

Upu na faatonuina e le Fofoga Fetalai e aveese mai 

faamaumauga o le Fono:  “[E pau lava lea o le tulaga lau Afioga i 

le Taitaifono, e tautala ma le faaaloalo, o le a le mea ua le aumaia ai 

i le petition lenei, o lo o saini mai ai Taitai o Ekalesia, le afioga i le 

Akiepikopo, faaaoao o le EFKS ma faaaoao o le Metotisi.]” 

 

 

  Tofa OLO FITI AFOA VAAI:  Faafetai i lau Afioga i le Fofoga Fetalai 

ua maua foi se avanoa o lenei itumalo, e avatu ai nai motugaafa po o nai 

fesili foi e fia malamalama ai i le teuteuga o le Tulafono o Faiga Palota i le 

Fuaiupu 3…..Fuaiupu 8. I le agavaa e avea ai ma sui tauva. Lau Afioga i le 

Fofoga Fetalai i le 8 (b), o lo o manino mai ai le tulaga e tau le agavaaina 

ai se sui pe a faapea ua faamaonia sana solitulafono po o le conviction i le 

faamasinoga. E i ai le popolega o lou sui usufono lau Afioga i le Fofoga 

Fetalai, ona e pei e foliga mai e i ai le faiga foi lea, e 8 ai tausaga ona toe 

faaleaogaina lea o solitulafono. Ae o se manatu o lenei itumalo, o le taimi 

lava e solitulafono ai se sui tauva po o se faipule. E faamauina i totonu o 

faamaumauga o le Tulafono i le corrupt list. Ia te au ma sou vaivaiga lau 

Afioga, po o le a le ituaiga solitulafono, e le tatau ona toe tuua se avanoa e 

agavaa ai i le toe tauva i se Faiga Palota. O le mafuaaga o lau tele lea ua ou 

fai atu nei, e le mafai ona toe aveese faamaumauga a le faamasinoga. E 

manumanu foi i le integrity o le Palemene. E le gata i le silasila mai o lo 

tatou atunuu, ae faapena foi le silasila mai o isi atunuu i tulaga faapea. A o 

le i fai atua sau tala i se sui sa i ai tulaga faapea, e ese lava le mea e oso i ai 

pe a o malaga…ae o le uiga lena o lau faamatalaga lau afioga i le Fofoga 

Fetalai. 

  O lona lua o le soifua maloloina o le sui tauva, o lea e aumai i le Tulafono 

ia atoatoa le malosi o le sui tauva, e agavaa ai e tamoe i le Faiga Palota. E i 

ai la sui tauva foi ia e le mai i le taimi e faaulu ai lana pepa pe faatumu lana 

pepa. Ae na o le tulai mai lava i le faipule, te i lava ua o ta vaai atu ua tau 

teetee mai pei ua gasegase. O le uiga la o lau faamatalaga i le onomea ma 

tatau ona faaauau pea i le Komesina o Faiga Palota ona monitor ia le tulaga 

o sui usufono ia i totonu. Aua o le mea lena e tulai mai ai, e pei e musu e 

tau le gasegase ua i ai, ona sau lea pei ua maitaita, ona ua gasegase. Ta te 

iloa gofie lava i le sui usufono foi lea ua faauilavea soo, ma le sui usufono 

lea ua maua na te iloa o la ua gasegase. Ona le fetaui ai lea ma talafeagai 

faaiuga a le tatou Palemene e fai i mataupu a le atunuu.  

  O le isi vaega lau Afioga i le Fofoga Fetalai, o le tulaga ia o matai, lea 

tatou te lesitala ai. E i ai vaega sa tulai mai i nisi o Paeaiga ua tuanai, i le 

mea lea o le tauva i le suafa matai. 

 

  FOFOGA FETALAI:  O gafea o mea taitasi ia e fitoitonu i ai le 

saunoaga a le sui usufono? 

 

  Tofa OLO FITI AFOA VAAI:  O le vaega lava ia o mea tau le agavaa. 

 

  FOFOGA FETALAI:  Leaga o mea taitasi ia e tatau ona fitoitonu i ai le 

saunoaga. Ae te le saunoa faalauaitele i le tulaga lea. O le uiga lena o le fai 

atu o le faaiuga, pe ou te mai pe ou te le mai, ae o le faaiuga lava ia e base i 

luga o le Tulafono Tumau. Ou te manatu foi le sui usufono, ia e saunoa ma 

le mafaufau ma le ava. E te le tuulafoai saunoaga i le Palemene. 

 

  Tofa OLO FITI AFOA VAAI:  Lau Afioga i le Fofoga Fetalai, o e 

faafofoga mai ea o tau atu lou suafa. E leai, e le o tau atua lou suafa o lea e 

fai lau lauga, leaga e tutupu mea faapena. 

 

  FOFOGA FETALAI:  Na muamua ou faipule i lo oe. 

 

  Tofa OLO FITI AFOA VAAI:  Ou te iloaina e sao, ae ua ta 

malamalama uma i tulaga o le Tulafono. 

 

  FOFOGA FETALAI:  Faapuupuu mai le saunoaga i mea taitasi. 

 

  Tofa OLO FITI AFOA VAAI:  O tulaga la ia o matai, leaga e i ai le 

tulaga o sui usufono na soloia le suafa matai sa tauva. Ae leai se faaiuga a 

le Tulafono ma le Palemene na fai agai i ai. E tasi lena vaega o lea ou te 

vaai atu, e le o i ai i totonu o le Tulafono, pe soloia pe faaauau pea. A o lea 

ua soloia le suafa matai sa tauva ai aemaise o lea e fotuai mai le teuteuga o 

le Tulafono, e mafai ai ona toe iloilo le faaiuga o suafa matai ma mea 

faapena, e ono soloia ai se matai o se faipule, ma le toe agavaa ai ma 

faatumau lona tofi.  

  Ma le mea mulimuli lau Afioga i le Fofoga Fetalai, o mea nei o petition e 

le avea i se Komiti, e aumai agai i le failautusi o le Palemene ona fai lea o 

le faaiuga a lau Afioga. Ae ua leotele le Taitaifono i le mea lea, ae sese le 

mea lea e leotele mai ai. Faafetai. 

 

  FOFOGA FETALAI:  Tulai mai le sui usufono mo Palauli le Falefa. 

 

  Afioga Hon FAUMUINA TIATIA FAAOLATANE LIUGA:  Lau 

Afioga i le Fofoga Fetalai, faafetai mo le avanoa. O mea taitasi, Faiupu 3 

(b) na e i ai matai se toa lua ma se sui o le nuu po o se sui tamaitai. Sa tatau 

ona i ai le upu faapea, tapulaa maualalo, ae silafia foi, e leai se sui usufono 

i inei e tasi se nuu e sau ai. E tele nuu ma e mananao lava toeaiina ia saini. 

O le mea lea e faatu atu ai lou manatu lau Afioga i le Fofoga Fetalai, e 

tatau ona tuu i ai le upu tapulaa maualalo, ona pule ai lea o le alu i luga, ina 

ia amanaia ai le naunau mai o toeaiina e saini i le pepa a le latou sui tauva. 

Ma lou faaaloalo lava. 

 

  FOFOGA FETALAI:  Malo faafetai. Ia se i tulai mai le Taitaifono. A i 

ai ni mea e le atoa i le saunoaga, e fesoasoani mai le alii Minisita. 

 

  Tofa NAFOITOA TALAIMANU KETI:  Ou te tulai atu ma le agaga 

faaaloalo e momoli le faamalo ma le faafetai i sui usufono mamalu e tusa 

ona fesiligia ai nisi o mea taitasi pei ona avatu i le fautuaga ua i lumamea e 

ala i le Tulafono Tau Faaofi o Faiga Palota 2020. I le tulaga faasolitulafono 

lau Afioga, o lo o manino lava o lo o taua ai le 4 tausaga o le faasalaga 

faafalepuipui. O lo o maua lava le avanoa. Ia aua foi tatou te naunau tele ia 

maua lava le avanoa o sui usufono mamalu, sui tauva e tauva ai i le faiga 

palota pe afai e faamaonia le solitulafono i le 1 po o le 2 tausaga. O le 

Tulafono o lo o i ai nei, e 4 tausaga agai i luga.  

  O le tulaga i le gasegase o le sui usufono, e manatu lau Afioga i le Fofoga 

Fetalai o le a le oo i ai se faamatalaga, ona e leai se tomai faafomai o le sui 

usufono mamalu na te fesiligia ai ia tulaga ia. O le tulaga o le tapulaa 

maualalo lau Afioga, ia, sa luga lalo lenei mataupu, e le i faigofie i le 

Komiti, aemaise foi o molimau a le mamalu o le atunuu na afifio ma 

papaaao e molimau mai luma o le Komiti lenei. O le avanoa foi e momoli 

ai le faafetai i le tofa sasaa na afua ai ona taunuu lenei Komiti i lana 

fautuaga pei ona tauaaoina e le Maota.  

  O le tulaga i matai, ia ua maua e le Komiti, e i ai lava sui tauva ua latou 

faaaogaina matai o lea e le o tautua i nuu, e le o mafai ona latou silafia 

tulaga o lo o taoto ai fuafuaga mamalu a alii ma faipule o nuu taitasi, a o 

lea o le a fai ma sui tauva ona faaaoga lea o matai o lea e tafafao i inei i 

Apia ma resitala ai. Ua manatu molimau na tuuina mai i luma o le Komiti 

lenei e tatau ona fai i ai se suiga e pei ona i ai le suiga lea, e tatau ona fai 

monotaga a matai o le a o e faatautoina faaletulafono e molimau i le sui 

usufono ua agavaa ma tatau ona tauva i faiga filifiliga o taitai o le atunuu. I 

le ma le isi, o le tulaga o le seei ai i totonu o tonufai o lea afioaga ma lea 

afioaga. E moni ua tele sui tauva e i ai matai i lea nuu ma lea nuu ma lea 

nuu, a oo nei ina iloilo le mataupu lenei i le nuu lava o lea e matai ai, o lea 

o le a fai ai ma sui tauva i le faiga filifiliga po o le faiga palota tele a le 

atunuu, o aiaiga ia. Lua, matai e seei i totonu o fono a nuu e faia tonu, e 

malamalama uma i le tagata lea, e faapena foi o lo o fai monotaga e pei ona 

i ai le Tulafono ua i o outou aao. 

  O le agaga lea lau Afioga, ia ma le faaaogaina o tofiga faale-Malo, Sui o 

le nuu po o le Sui Tamaitai o le nuu. E taua lo latou sao, peitai, na maua foi 

e le Komiti, e i ai nisi i taimi ua sola ua o foi ua faalafi, o upu tuusao le sui 

a le pulenuu o le nuu, ma ua le mafai ai i isi foi sui e fia tauva ona maua le 

avanoa lea. Lea la ua fai ai ma le faasalaga, lea pei ona outou faafofoga i 

teuteuga ua tuuina atu, o le a i ai le faasalaga i le Sui Tamaitai po o le Sui o 

le nuu e le faatinoina lona tiute lea, o lea e tolu ia te ia tagata e faatauto 

faale-Tulafono e molimau ola aua le sui tauva lea i le faiga palota tele a le 

atunuu. 

  E pei o se faamalamalamaga atu lea lau Afioga i le tulaga sa taoto ai e le i 

mama, sa lauliliu i tulaga e tatau lava ona oooo i ai lau Afioga.  

  Ma le faaaloalo lava. 

 

  Tofa OLO FITI AFOA VAAI:  Lau Afioga i le Fofoga Fetalai na o si 

mea mulimuli lava lea.  

 

  FOFOGA FETALAI:  Ia se i tulai mai le sui usufono mo Salega Sasae. 

 

  Tofa OLO FITI AFOA VAAI:  E faamalulu atu i lau Afioga i le 

Taitaifono, sa ou fesiligia le tulaga o le toe soloia o le matai o le sui 

usufono lea ua i totonu o le Maota, po o le a se silasila i ai a le Tulafono, 

pe soloia ai loa ma le nofoa, tulaga faapena. O lea e le i aumaia ai se tali a 

le Afioga i le Taitaifono. Pe faaauau ai pea ua taulealea ua leai se matai po 

o le a le tulaga e i ai. 

 

  FOFOGA FETALAI:  Ia, se i... ae lafo i le Minisita pe afai o lou 

finagalo. Ia saunoa ia lau Afioga i le Taitaifono. 

 

  Tofa NAFOITOA TALAIMANU KETI:  E i ai foi le upu e masani ai le 

gataifale, e le o le lauamanu ae o le faamulioatu. Ae i ai lou talitonuga e i 

ai le taimi e tali ai le Afioga i le Minisita e tau faamanino le vala la lea e te 

fesiligia. A o le auiliiliga o mataupu ia e le o taua ai se disqualification 

lena, mataupu ia taitasi lea tatou te agai i ai. A tatou o lava e ifo lelei le 

fuiniu i le lapalapa, suiga o lea fuaiupu ma lea fuaiupu, e talitonu ua 

manino le mata o le vai. Ae i ai le taimi e saunoa ai le Minisita pe afai e fia 

faamalamalama le mataupu lea, o lea e le i oo foi i ai i le tulaga faapena pe 

a feseetai le Nofoa.  

 

  FOFOGA FETALAI:  Malo. Ia e faigofie lava, a faapea e fai se faaiuga 

e soloia le matai, aumai se faaiuga a le Faamasinoga i i e faamaonia ai lena 

mea. Ia o le a faapefea ona tatou Fono ma se taulealea? E use the 

commonsense e faaaoga e tatou. Ia, ua lava lea tali.  

  Faamaonia le Teuteuga. 

  Faamaonia le Fuaiupu 3 e pei ona Teuteuina. 

 

 

FUAIUPU 4: Ua suia le Fuaiupu 9. 

 

  FOFOGA FETALAI:  O lo o i ai le teuteuga a le Komiti i le fuaiupu 4 e 

pei ona faaalia i le Pepa Faaopoopo o Galuega. 

  Tulai mai lau Afioga i le Taitaifono o le Komiti. 

 

  Tofa NAFOITOA TALAIMANU KETI:  Faafetai i lau Afioga i le 

Fofoga Fetalai. Lau Afioga i le Fofoga Fetalai ou te faatu le teuteuga i le 

Fuaiupu 4 e faapea: 

 

“TEUTEUGA: 

 

I totonu o le fuaiupu 9 ua fautuaina, ia suia faafuaiupu (2) ma le 

(3) ua fautuaina e faapea: 

 

“(2)  O se talosaga mo se iloiloga a le faamasinoga o se 

faaiuga a le Komesina e tauleagavaaina ai se sui 

tauva i lalo o le fuaiupu 8(2) e ao ona faia, ia lē silia 

le aoauli o le aso lona 7 i le tuanai ai o le aso na 

tapunia ai o filifiliga ma ia tusa ai ma tulafono faafoe 

a le Faamasinoga Sili. 

(3) O se talosaga mo se iloiloga a le faamasinoga i lalo o 

lenei fuaiupu, e ao ona faia i ai o se faaiuga i totonu o 

le 20 aso faigaluega i le tuanai ai ona faatoai atu o 

talosaga ua faia i lalo o le faafuaiupu (2).”. 

 

  Ma le faaaloalo. 

 

  Faamaonia le Teuteuga. 

 

 

 

  Faamaonia le Fuaiupu 4 e pei ona Teuteuina. 

FUAIUPU 5: Ua teuteuina le fuaiupu 13. 

 

  Faamaonia. 

 

 

 

 

FUAIUPU 6: Ua teuteuina le fuaiupu 21. 

 

  FOFOGA FETALAI:  O lo o i ai le teuteuga a le Komiti i le fuaiupu 6 e 

pei ona faaalia i le Pepa Faaopoopo o Galuega. 

  Ou te tapa lau Afioga i le Taitaifono o le Komiti, le Sui Fofoga Fetalai. 

 

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le teuteuga i le Fuaiupu 6 e faapea: 

 

“TEUTEUGA: 

 

Ia toe faanumera le aiaiga o i ai nei e avea ma faafuaiupu (2) ma 

ia faaofi le faafuaiupu (1) fou e faapea: 

 

“(1) Ua teuteuina le fuaiupu 21 e ala i le suia o le 

faafuaiupu (2) e faapea: 

 

“(2) E na o le tasi (1) lava le nofoaga o se tagata e 

mafai ona ia nofomau ai: 

(a) lea ua fuafuaina e ala i le faaaogāina o 

faamatalaga o faamaonia ai e faapea o 

lo o ia nofomau i se nofoaga a itiiti mai 

o le ono (6) masina, i le taimi lava lea a 

o lumanai ai le faamauina; ma 

 

(b) ia faaaogā o so o se isi lava 

faamatalaga ua faatonuina i lalo o le 

faafuaiupu (1)(c) e fuafuaina ai le 

nofoaga ua talia e nofomau ai lea 

tagata.”.”. 

  Ma le faaaloalo. 

  Afioga Hon FIAME NAOMI MATAAFA:  Lau Afioga i le Fofoga 

Fetalai. 

 

  FOFOGA FETALAI:  Ou te tapa lau Afioga i le Sui Palemia. O lea 

faatoa oo i le avanoa e te saunoa ai leaga e tatau ona tuu atu muamua le 

fesili i le Teuteuga.  

 

  Afioga Hon FIAME NAOMI MATAAFA:  Faafetai mo le avanoa. Ma 

le faaaloalo lau Afioga i le Fofoga Fetalai, ae ou te le i see atu i le Fuaiupu 

lea e 6 ma lona suiga. Sa ou maua atu sa e saunoa mai i le Fuaiupu 5, e le o 

i ai se Fuaiupu 5 i totonu o le matou Lipoti faamolemole. 

 

  FOFOGA FETALAI:  Lau Afioga o le Fuaiupu 5 ua teuteuina le 

Fuaiupu 13, le Tulafono Autu lea. 

 

  Afioga Hon FIAME NAOMI MATAAFA:  Lau Afioga tau lava ina 

faamalamalama. O le faagasologa foi lea o le pepa lea o le Lipoti a le 

Komiti, lea o lo o i lalo i le 6.1 – teuteuga ona faagasolo mai ai lea o 

Fuaiupu. O lea la e faasolo mai, lea faatoa mavae atu le Fuaiupu 4 lea sa fai 

ai feutanaiga a le Taitaifono ma isi sui usufono, a o lea la ou te maua atu 

lea e saunoa mai. E leai se teuteuga i le Fuaiupu 5? 

 

  FOFOGA FETALAI:  O lea sa tuu atu le fesili i le Fuaiupu 5, o le fesili 

pe o le a avea le Fuaiupu 5 ma vaega o le Tulafono o e finagalo i ai saunoa 

mai i le Ioe. E leai se teuteuga lata mai? Se i fesoasoani mai lau Susuga i le 

Failautusi. 

 

  Afioga Hon FIAME NAOMI MATAAFA:  Ia, faafetai. Pe sao la le 

faitau na o suiga lea e aumai i le faagasologa lea, a o mea o lo o tumau i le 

fautuaga o lo o avatu e le aumaia, vagana ai le saunoa mai o le… 

 

  FOFOGA FETALAI:  O le Fuaiupu 6 – Ua teuteuina le fuaiupu 21, lena 

e i ai le teuteuga umi lena. 

 

  Afioga Hon FIAME NAOMI MATAAFA:  Faafetai ua malamalama. O 

le Fuaiupu 6 lea o le a ou see atu i ai, ou te manatu lau Afioga o le 

Teuteuga lea e faasino i tagata palota, ma o le faauigaina pe a, faasao mai 

au e le Afioga i le Taitaifono, o le mea e palota ai le tagata o le a faavae lea 

i luga o le mea e nofomau ai i luga o le Teuteuga lea ua aumai. E ui la o le 

nofomau i le teuteuga lea o lo o faasino i tagata palota, ae faatupu manatu 

foi lau Afioga i le Fofoga Fetalai ma le paia o le Palemene le tulaga o sui 

tauva, aua o sui tauva foi o i latou o isi tagata palota, ma atonu pe o i ai foi 

la se aiaiga ia nofomau le sui tauva i le itumalo o le a tulai mai ai. 



 
 

1135 
 

  Lau Afioga, o lea ou te malamalama, e manino lava le teuteuga ua aumai, 

ae ua faatupu manatu foi, aemaise le saunoaga a le Afioga i le Palemia i le 

taeao nei ma le faatauaina o tatou tu ma tatou aganuu i totonu o tatou 

Tulafono, aemaise le tatou Faamasinoga o Fanua ma Suafa. A tatou vaai i 

se Tulafono e malosi lona manu Samoa, o le Tulafono lea, Tulafono o 

Faiga Palota. E tele foi a tatou fesuiaiga ua fai pe faapefea ona vaevae 

tatou itumalo, o le a le mea e faavae ai i luga. O lea la ua aumai le isi 

teuteuga lea, o le nofomau. O le isi lea tulaga e tau mai ai e le Tulafono pe 

puipui mai ai e le Tulafono po o fea le mea e palota ai le tagata. 

  Lau Afioga i le Fofoga Fetalai, ia, o lea foi e umi a tatou tala na fai i le 

tulaga foi lea o e galulue i Upolu, fai o i latou e palota i itumalo i Salafai, 

po o le palota foi i nuu ma afioaga po o itumalo i tua atu o le taulaga lea o 

lo o toatele ai o tatou tagata palota. Ma e faafesili pea lava i lou mafaufau, 

sa ou Minisita ai foi i le Matagaluega lea i le isi foi Paeaiga talu ai. Ma e 

aumai lava le fesili lea ia te au, ma ua toe fafagu mai na lagona i le taeao 

nei i le saunoaga a lo tatou Taitai i le tatou tu ma le tatou aganuu. Le 

Tulafono la lea, a faapea ua faavae tatou faiga palota i luga o le faamatai, o 

le faasinomaga o le tagata Samoa, o lona aiga ma matai o ona aiga, pe o le 

a avea ea a tatou fuafuaga i faiga palota e pei tatou te see ese mai ai mai le 

Faavae lea. Ou te le faapea atu la lau Afioga i le Fofoga Fetalai aemaise le 

Taitaifono ma le tatou Komiti ou te tetee i le suiga lea, a o le mea lava ia 

ua lagalaga mai le fesili. I le tulaga la o lea foi e faapea mai pe faapefea la 

tagata ia e nonofo i Apia ua le mafai ona toe o, e tatau ona o i tua pe o i 

Savaii e faatino ai le latou palota? O lea ua tatou talia, afai lava o le lagona 

lena o le tagata, e tu lava i luga ma alu, ae a tatou aumaia loa le nofomau. 

O le fesili, o le a le faauigaina o le nofomau? Nofo i aso faipea. O le a la le 

faafeagai o le nofomau lena ma le faasinomaga o le tagata Samoa e toe fia 

foi i lona itumalo e faatino ai lana palota? 

  Lau Afioga, o lea e lava le taimi, ae tau ona ou faapena atu, tatou te vaai, 

tatou faataua le tatou tu ma a tatou aga, o lea e fai mai le fautuaga, e tatau 

ona tatou tilotilo i tatou Tulafono po o lava le manu Samoa o tatou 

Tulafono, le Tulafono la lea lau Afioga i le Fofoga Fetalai ma le mamalu o 

le Palemene, na o lou toe lafo atu i le tatou Komiti, o lea e lava le tatou 

taimi po o le a so outou finagalo. Ma le faaaloalo. 

 

  FOFOGA FETALAI:  Malo faafetai. Ia se i tuu atu le avanoa i le 

Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, i le taimi sa 

i ai le Tulafono lenei i o i le Komiti, e avanoa uma lava i latou e o i ai, po o 

au po o le Sui Palemia po o le Minisita e o i ai e faaali o latou finagalo. O 

le tulaga foi o le toe lagalaga o finagalo ona o se lauga na fai nei i le taeao, 

lau Afioga i le Fofoga Fetalai, e tofu lava tatou ma manatu, tatou manatu i 

lea mea ma lea mea e tatau ona fai. 

  O le Tulafono lenei o Faiga Palota, talu lava ona ou tulai mai i totonu o le 

Palemene lenei, ma e le o toe mamao ona atoa lea o le 40 tausaga o ou auai 

i totonu, o lea ua 39 ma ona tupu tausaga o ou matauina pea i totonu o le 

Maota ia tatou Tulafono, o i inei e faataoto atu ai Tulafono e limataitaiina 

ai le atunuu. O le isi lea mea ua matua paso ai le Maota lenei Faitulafono. 

O le ala foi o lea e teuteu ma teuteu ma toe teuteu le Tulafono o Faiga 

Palota, e le Paeaiga lenei e le HRPP na mafua ai le mea lea, a uma loa lea 

faiga palota fai le Komisi, teuteu le Tulafono o Faiga Palota ina ia tatou 

taumafai ina ia saili le auala e ono maua ai le tulaga e faapea ai, o lea ua 

sa’o ma tonu ona fai a tatou faiga palota. A o le finagalo foi o le sui faatu, 

lau Afioga i le Fofoga Fetalai, o le agaga lava lea o le fia malo e agai ai e 

talepe lea Tulafono, talepe lea Tulafono talepe lea Tulafono. O se 

taumafaiga a Nofoaiga i aso ua tuanai i le tuputupu pea o le faitau aofai ma 

le taumafai ina ia ausia le amiotonu lea na ala ai ona agai le Maota lenei e 

faaopoopo sui o itumalo, i le mea lea o le fia malo ma le toatele o tagata o 

lea itumalo, na iu ai ina tatou teuteu le Tulafono o nei mea o Faiga Palota 

tasi le tagata tasi lana palota, tasi le itumalo tasi le sui. O le a la le mea na 

tupu? Na o le vevesi vevesi vevesi le mea e tulai mai ai, e leai se filemu e 

maua mai ai. O lea ua alu alu alu le sailiga tofa, ona taunuu mai ai loa lea i 

lea suiga ma lea suiga ma lea suiga ina ia ausia le mea lenei, a uma faiga 

palota tatou omai i totonu faagasolo loa o tatou tiute e aunoa ma le toe 

fesuai, ma agiga atu ai i fafo, o le atunuu lenei, aua o le upu a lea o lea e 

ave, e corrupt, faimea piopio o tatou tagata. A o le tulaga foi o tu ma 

aganuu a Samoa, e tele lava mea i ina e ono sao ai le piopio ae lafi i lalo ou 

uiga faaaloalo. Tatou talanoa foi la i le tulaga o tatou tu ma tatou aganuu 

ma tatou aiatatau, e afifi ai lava i totonu o aiatatau nei le faamasinoga 

amiotonu, natural justice, le faamasinoga amiotonu e tatau ona tatou faia 

e tupu ae i le conscience po o le tofā mamao o le tagata, o le musumusuga 

lilo lena a le Agaga Paia o lo o i totonu ia i tatou. O le ala foi la lena e 

fanau mai ai le upu, “O le uta a le poto e fetalai.” 

  Lau Afioga i le Fofoga Fetalai, o le a lava le taimi tatou te faia ai lea 

Tulafono, gaoioi ma le tiapolo e talepe, gaoioi ma le tiapolo. Aisea? Leaga 

e le tea tatou ma le tiapolo. O manatu ia sa avatu i le taeao nei, e faapitoa 

lava i mataupu o faamasinoga. O le Tulafono lea tatou te talanoa i ai, o le 

faamasinoga o Faiga Palota ua leva ona taoto i le Komiti. O lau tatalo, 

faagasolo le Tulafono i le tulaga o i ai nei. 

 

  FOFOGA FETALAI:  Ia se i tulai mai... Masalo o le toe avanoa lea o 

lau Afioga i le Sui Palemia. 

  Afioga Hon FIAME NAOMI MATAAFA:  Ia, atonu o lo o maua mai le 

agaga na tuuina atu ai se manatu, ona e na o le pau lea o avanoa e fili ai le 

Palemene i a tatou Tulafono o lo o faagasolo. 

  Lau Afioga i le Fofoga Fetalai, atonu i le saunoaga a le Palemia, ia, e tonu 

lava lona finagalo aua o le galuega lava ia a le Malo o le faatu atu o le 

Tulafono, ae e maualuga lou faamoemoe, a i ai ni mataupu e tulai mai, o le 

a le taomia le faaalia o tatou taofi. E le faapea o le tetee, e le faapea o le 

taufaaleaga, ae o se faamanatu. 

  Lau Afioga i le Fofoga Fetalai, ua saunoa le Afioga i le Palemia i le tele o 

mau tausaga ma suiga, ou te iloa, o lena foi tou te silafia, o au foi le isi sui 

usufono ua leva ona i totonu o le Palemene. Ae maualuga lava lou 

faamoemoe, o le Maota lenei o le atunuu, e malu a tatou fetufaaiga ma le 

faaaliga tofa. Ae talofa, Tuilaepa, ua e saunoa mai ea o le tiapolo lea e tu 

atu ona o le faaali atu o manatu... 

 

  FOFOGA FETALAI:  Ia ua ou manatu... 

 

  Afioga Hon FIAME NAOMI MATAAFA:  Leai, tatou talanoa... 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, e i ai le 

mea e igoa o le collective responsibility a le Kapeneta. O se Minisita e le 

ioe faatasi, o lena e i ai lou avanoa e te faamavae mai ai. A o le iuga ua ou 

avatua, e tatau ona faalogo uma mai i ai outou o Minisita o le Kapeneta, 

afai e te le auai, ua e iloa le mea e tatau ona fai, a o lea ou te tulai atu, o au 

o le Taitai o le Malo. O lea foi ou te taumafai ina ia faagasolo a tatou 

galuega, ina ia sologa lelei i le filemu. Ua leva ona fonoa le tatou Komiti, o 

le a le mea na e le alu ai i o e ave au mau pe avane i totonu o le Kapeneta? 

Lau Afioga i le Fofoga Fetalai, o lou toe tulai atu lena, o lau tuualalo lena, 

o lau talosaga lena, faaauau le tatou Tulafono e le o toe mamao, e tatau ona 

galulue le tatou Matagaluega o lo o feagai ma Faiga Palota. 

 

  FOFOGA FETALAI:  Malo faafetai. Ua ou manatu, aua foi le avea le se 

ma mea mamafa... Lau Afioga i le Sui Palemia... 

 

  Afioga Hon FIAME NAOMI MATAAFA:  E saolele lava le saunoaga a 

le Taitai i ioega a le Kapeneta, a finagalo lava i ai le Kapeneta ua faapena 

ona fai. Ae i lau Afioga i le Fofoga Fetalai, pe maua mai au upu ia na fai 

atu, ou te le o tetee atu i le suiga, o lea ou te malamalama i le suiga, aua o 

lea sa ou Minisita ai foi i le Matagaluega lea, e saili mai e le Matagaluega 

po o le a le auala e tau aumai ai i totonu le faatinoga o se galuega ia maua 

le maopoopoga. Ae pau lava lea, lea na ou tautala atu i ai. A ua tetena i le 

finagalo o le Afioga i le Palemia, ou te faamalulu atu lau Afioga i le 

Palemia faapea foi i le Afioga i le Minisita e ou le Tulafono. Ae a tatou le 

faia le tala i le taimi e fai ai ma tatou malu i a tatou fetufaaiga, lea e fai atu 

i le agaga o le tuualalo. A faapea lava e leai, o lea lava o le a tatou o ai i le 

finagalo faaalia o le Afioga i le Palemia.  

 

  FOFOGA FETALAI:  Ia, malie ia lau Afioga i le Sui Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, e le uma le 

faiaso a le Atua. Ae pei lava ona ou avatua, ua faafia ea ona tatou teuteuina 

a tatou Tulafono, aemaise o mataupu e sau mai totonu o le Kapeneta, o i 

ina e faaalia ai le finagalo o le Minisita, ae le o le toe tulai i i ese le 

finagalo e aumai. O totonu o le Kapeneta e faaalia ai le finagalo o le 

Minisita ona aumai ai lea i le Fono Aoao Faitulafono. E le aoga ona aumai 

i i ae toe tu ae i luga e fesiligia, ua tea le taimi. 

  Lau Afioga i le Fofoga Fetalai ou te faamalulu atu, e faamalulu atu foi i le 

Sui Palemia, e le tatau ona tupu le mea lenei, ae le mafai foi ona ou tuua i 

tua se manatu o le mea e ao ona fai. E le matagofie le aumai o le Tulafono 

ae toe tu ae se Minisita faaali ni ona manatu e faavae i luga o se lauga 

faatoa fai nei, faatoa 10 minute pe 30 minute talu ona uma. A mafaufau i ai 

se Minisita, lea e i ai le taimi e talanoa ai i totonu o le Kapeneta e le 

faalauaiteleina aua e le mafai foi ona ou nofonofo. Aua o le vaai mai a le 

atunuu, oi, o a nei ituaiga Kapeneta, e aumai aumai a latou Tulafono ae toe 

tutu ae faaali finagalo e foliga e toe auese ai? Lau Afioga i le Fofoga 

Fetalai, e le mafai ona ou tuua i tua tulaga ia, ma o le taitai e na te le 

faasaoa mea ia i totonu i i e aliali mai ai, e le o se taitai e tatau ona ia taitaia 

se atunuu. 

 

  FOFOGA FETALAI:  Malo faafetai. Ia, e faamalulu atu i lau Afioga 

Fiame, ua ou tapa lou suafa e le o se tuli ua vale, e manatu o lou silasila foi 

i le tatou Fonotaga. E talitonu le faamoemoe ia e leai, e i ai lava le upu foi 

lenei ou te taua soo, tatou te saili masei loa i tua ia ona tatou o loa lea i le 

tulaga foi lea fai mai le... aua tou te tauaimisa, ioe, aua tatou te fetotoai. Ae 

o le mataupu lea aua sa e laga mai, se i fai atu lava sau tala sia e 

faanofofilemu ai, ou te fua ia au aua o lea sa ou fuafua pe ou te alu i lou 

nuu o Fagalii pe ou te alu i lou nuu o Fasitoo i le palota, aua leaga foi o la e 

ou te i Fagalii ou toe i Fasitoo ma ou fai monotaga. Ioe, o lea la ou te 

faapea, o lona uiga, o la e ou te agavaa uma lava i nuu ia e 2 ma itumalo ia 

e 2, ae e ia te au la le filifiliga, afai ou te ausia ia criterias e talafeagai ai 

ona ou alu ai lea, po o Fagalii po o Fasitoo-uta tulou le gagana i le paia o 

aiga. Ae o le mea e tau faamalamalama ai i lou lea talitonuga. 

  Ae se i i ai se taimi saunoa atu le Taitaifono. O lona uiga e ia te au le 

avanoa e tatau ona faatino ai, aua e i ai isi usufono o lea ua toai taunuu mai 

i le taimi ma o lea lava e afifio mai. Na ona uma lava o le tatou palota e 

leiloa foi pe tei ua oso mai ua ese foi le itumalo la e omai ai.  

  E pei o se tulaga lena ae ia silasila ia le Komesina i nei teuteuga, o le 

teuteuga i le Fuaiupu e 6 ma le 7, sa fautuaina mai e le Komesina ma le 

Matagaluega o Faiga Palota, ia ma le Minisita o Faiga Palota. Ia ae na 

faamaonia e le Kapeneta. Kapeneta 20 i le 16.  

  O le mea la lea ou te faafetai ai foi i le Palemia, leaga o a tatou mataupu 

ia, e i ai foi le taimi e tulai mai ai lava se isi sui usufono i totonu o le 

Palemene, ‘ia o le a faafefea ona e amiotonu Tuilaepa e toe faitio lava e lau 

Kapeneta mataupu e aumai e le Kapeneta ae o lena e te nofonofo’.  

  O faiga na e tatou te fetuutuunai i ai. E le tau fautuaina la e le matapia ia 

le manaia tulou, e sa i le Fofoga Fetalai. Ae o le matou galuega, o le fautua 

atu, o le taitai o le tatou Fonotaga i se mea e toafimalie ma sologa lelei ai. 

O lona uiga la, e pei e faapena se lagona, ae taoto ia ia fuafuaga, e i ai se 

taimi ona toe faapena lea ona fetuutuunai ia le laau a le tamaitai, tafesilafai. 

Ioe e faapena se lagona, ae momoli atu le faafetai, aua foi le avea le sese 

ma mea mamafa, ia o mea lava e fai i lalo nei e le o ni Tulafono a Metai 

ma Peresia. Ae a see loa le vaa, aua ne i faitauina ma tatou toe solumuli i 

tua, ioe. Ae pei e faapena se talitonuga. 

  Ia lau Afioga i le Sui Palemia... 

 

  Afioga Hon FIAME NAOMI MATAAFA:  Ia, ou te faafetai atu i lau 

Afioga i le Fofoga Fetalai. A gasea e tau faanape ia lou finagalo. Ou te 

talia foi pe sese foi le lamaga i le faamoemoe, a o le agaga ia faia ia ni 

tatou Tulafono e pito lelei mo le tatou atunuu. O lea foi ua ou faamalulu 

atu i le Afioga i le Palemia.  

  Ia o lea tatou te iloa foi, e i ai foi isi mea a le Malo na fai ae e le 

lagolagoina e isi Minisita, ia o mea lava e fai i lalo nei lau Afioga i le 

Fofoga Fetalai.  

 

  FOFOGA FETALAI:  Ia sei faauma atu la lau tala lea, ia ua ou le alu la 

i Fagalii ona o lou alofa ia Sulamanaia. Ioe, aua e tusa lava pe ou te mai, 

alu i le wheelchair ae ou te malo lava i i. Leai o lau sui usufono lea o lea e 

taumafai mai ia toe foi mai.  

  Ia Papalii, Minisita o Galuega, pe i ai se isi mea ae taoto ai faapea. 

 

  Afioga Hon PAPALIITELE NIKO LEE HANG (Minisita mo 

Galuega, Felauaiga ma Atinae Eseese):  Lau Afioga e laitiiti lava sina 

mataupu lea lau Afioga ae muamua ona avatu vaimalu i lau Afioga 

aemaise lau Afioga i le Palemia i le matau mai ua ou le usitaia ia le 

faatonuga ona na ae foi se manatu o Teuteuga o le Fuaiupu 6 lea lau 

Afioga.  

  Na o le faafesili i le tulaga lea e i ai, o lea la e faataua mai i i le mea e 

nofomau ai, ia ma le taimi la lea e tatau ona nofomau ai i le 6 masina. O le 

fesili la lau Afioga i le Fofoga Fetalai ao faafofoga mai foi le Minisita, e i 

ai nai tagata ua oo mai ia te au i le tulaga lea ua ese le mea la ua nonofo ai. 

Ua le o toe nonofo i le mea lea na palota ai 10 tausaga talu ai ona o le 

Tulafono la lea, lea e le o mafai ai ona transfer nai tagata ia ua sui mea e 

nonofo ai, nofomau ai. O le latou fesili, pe faafefea la latou?  

  E omai foi le lesitala ua tapu latou i le taimi lea na fai ai le palota na 

lesitala i le 10 tausaga lea fai mai e le mafai ona toe liliu lau palota 

seivagana ua uma le 10 tausaga. Lea la ua sui le mea e nonofo ai, a o le 

fesili, e faafefea la tei ua molia latou i le Tulafono? ona o le a le mafai ona 

palota ona o lea ua nonofo i le mea fou? Na o le fesili lena e fia 

malamalama lau Afioga, ae leai se mea ou te tetee ai fua i le Tulafono, 

faafetai. 

 

  FOFOGA FETALAI:  Malo, faafetai. Ia o le a tali atu ia le Taitaifono 

po o le Minisita ae malosi lava le Tulafono. O fea lava e i ai le Tulafono e 

malosi lava. Ia pasi atu i lau Afioga i le Taitaifono. 

 

  Tofa NAFOITOA TALAIMANU KETI:  Faafetai i lau Afioga i le 

Fofoga Fetalai, ia faafetai foi i le Afioga i le Minisita mo le faafesili. Ua 

manatu e pei ona saunoa le Fofoga Fetalai, o le Tulafono lenei na afuafua 

mai e le Minisita ma aumai i totonu i le Kapeneta i le maliega a le 

Kapeneta, lea e i ai le fautuaga lea. E manatu la ua manino auofala i le aiga 

Kapeneta peitai o lea ua toe tuuina mai fesili, ia o le agaga lava ia o le toe 

faamalosia o le Tulafono Autu, na pasia e le Palemene ia Ianuari 2019. Lea 

e i ai le residency, ia ma le matai. O mea la na e 2. 

  Ae o le tulaga i le silasila a le Minisita ma le Ofisa o le Komesina ma le 

Faiga Palota, e pei e foliga mai o lea lava e feoai lava tagata, e le o i ai se 

faamamafa ma le faamalumaluga o le Tulafono ma le vaega o le Tulafono 

lea na pasia e le Maota lenei, Ianuari 2019. O lea la ua toe aumai ai ia le 

Teuteuga lea, e toe faamalosi atili ai le tulaga o le residency.  

  Ia e pei o le tau tali atu lea, ae e pei ona ou avatu, e i ai le taimi e saunoa, 

matuai saunoa le Afioga i le Minisita e uiga i le mataupu lenei, ma lou 

faaaloalo. 

 

  Afioga Hon PAPALIITELE NIKO LEE HANG:  Lau Afioga, e le o 

tali mai le Taitaifono i lau fesili. O lea e maua le residency, ae leaga o lea e 

tapu nai tagata ia ua fia transfer i le Tulafono foi lea e tatau ona 10 tausaga 

i le lesitala. Ae o tagata la ua liliu ua nonofomau i isi mea, e tatau la ona 

transfer i le mea la e... ae leaga e tapu i le Tulafono lea le 10 tausaga. O lau 



 
 

1141 
 

fesili la, e mafai ona faamatagataga ia lena Tulafono? Ae se i lesitala tagata 

aua o le mea e maua, e toatele nei tagata e le mafai ona palota aua e le 

mafai ona fai transfer ia ma le faaaloalo lava.  

 

  FOFOGA FETALAI:  Malo, ia o le tali o lena mea e malosi lava le 

Tulafono. A faapea mai lava e 10 tausaga e talafeagai ona liliu ia liliu. Se i 

toe tali mai alii... 

 

  Afioga Hon PAPALIITELE NIKO LEE HANG:  Lau Afioga o lea e 

sau le residency i le mea lea. Po o fea la le mea e... aua a le resitala la le 

tagata i le mea lea e nofomau ai, a ua 6 masina talu ona nofomau i i, ae o 

lea e tapu i le isi Tulafono ae o se mea foi lea e tau teuteu ai. 

 

  FOFOGA FETALAI:  Ia, se i tulai mai lau Afioga i le Minisita e 

faigofie ai. 

 

  Afioga Hon FAAOLESA KATOPAU T. AINUU:  Faafetai i lau Afioga 

i le Fofoga Fetalai, ae o le mataupu lea o le a toe silasila i ai le Komesina i 

le vala lea e te saunoa i ai Papalii, ma le faaaloalo lava. 

 

  FOFOGA FETALAI:  Ia, malo. Ia o lena la ua faamalieina le finagalo o 

le Minisita o Galuega i le saunoaga a le Minisita. Taatia mai se i toe 

silasila i ai.  

 

  Faamaonia le Teuteuga. 

 

 

 

  Faamaonia le Fuaiupu 6 e pei ona Teuteuina. 

 

 

 

FUAIUPU 7: Ua teuteuina le fuaiupu 43. 

 

  FOFOGA FETALAI:  O lo o i ai le teuteuga a le Komiti i le Fuaupu e 7 

e pei ona faaalia i le Pepa Faaopoopo o Galuega. Tulai mai lau Afioga i le 

Taitaifono.  

 

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le teuteuga i le fuaiupu 7 e faapea: 

 

“TEUTEUGA: 

Ia suia le Fuaiupu 7 e faapea: 

 

“7.  Ua suia le fuaiupu 43: 

O le fuaiupu 43 o le Tulafono Autu ua suia e faapea: 

 

“43.  Aso e amata faamamaluina ai ma le aso e 

faamuta ai faiga faatosina: 

(1) I le noatia ma fai fuafua i le 

faafuaiupu (2), e amata le vaitaimi o 

faiga faatosina i totonu o le tolu (3) 

aso, i le tuanai ai ona tapunia o 

filifiliga. 

(2) E faasaina se sui tauva mai le faia o 

faatosina, a o faagasolo le vaitaimi ua 

faasaina. 

(3) I totonu o lenei fuaiupu, o le “vaitaimi 

faasaina” e amata mai i le itula e 

12.00 i le aoauli o le aso a o lumanai ai 

le vaitaimi ua atofaina i totonu o le 

fuaiupu 60(2) ma faaiuina i le tuanai 

ai ona faaalia manino aloaia o 

taunuuga o le palota.”.”. 

 

Fuaiupu 7A Fou: 

 

Ia faaofi i le tuanai ai o le Fuaiupu 7, o le Fuaiupu 7A fou e faapea: 

 

“7A.  Ua suia le Vaega 7: 

Ua suia le Vaega 7 e faapea: 

 

“VAEGA 7 

FILIFILIGA MA LE TUUINA ATU O 

FAASALALAUGA O FAIGA PALOTA 

 

Vaevaega 1 - Tapaina o Filifiliga 

 

45. Tatalaina ma le tapunia o filifiliga: 

(1)   O filifiliga mo faiga palota aoao e tatau ona 

faia i totonu o se vaitaimi ua faatulagaina e 

le Komesina e ala i se Faasilasilaga 

faalauaitele, i le ono (6) masina a o lumanai 

ai le aso mulimuli e ono tulai mai mo faiga 

palota aoao. 

(2)   O le Faasilasilaga na tuuina atu e le 

Komesina e ao ona faamaotiina ai le aso 

aupito lata mai mo le filifiliga o sui tauva o 

se aso e le i luma atu na i le aso lona 3, ma ia 

lē silia le aso lona 14 i le itula e 12.00 i le 

aoauli i le maea ai ona tapunia o lisi o 

faasologa o igoa i lalo o le fuaiupu 33. 

 

46.   Filifiliga o sui tauva: 

(1) E mafai e se tagata ua agavaa i lalo o le 

Vaega 3, faatasi ai ma le maliega a lea 

tagata, ona filifilia e avea o se sui tauva mo 

le faiga palota aoao mo se itumalo e ala i ni 

tagata palota ua faamauina o lena itumalo, 

a itiiti mai e toalua (2), po o le a lava le 

tulaga e i ai, i se pepa o filifiliga i totonu o le 

Pepa Faatumu ua faatonuina. 

(2) O le maliega i le filifiliga o se tagata e ao ona 

tuuina atu e lea tagata i se faiga tusitusia po 

o i se feau faauaealesi, peitai e lē manaomia 

ona tuuina atu i le taimi ua faatoai atu ai le 

pepa o le filifiliga. 

(3) E ao ona tuuina atu se pepa o le filifiliga ma 

se maliega i le Komesina, ia lē silia le tutonu 

o le la i le aso o le filifiliga ma i le taulimaina 

ai, e ao i le Komesina ona tuuina atu se lisiti 

tusitusia mo lona taliaina o le filifiliga. 

(4) E filifilia se sui tauva e ala i se pepa o 

filifiliga e ese ai, i se faiga ua manatu le 

Komesina, ua lava atoatoa e faailoa 

mautinoa ai le sui tauva ma e mafai ona 

aofia ai isi suafa matai o le Sui Tauva mai 

lea lava Itumalo o lo o i totonu o le pepa o 

filifiliga. 

(5) E lē mafai e se tagata palota ona ia filifilia ni 

sui tauva e sili atu i lo le toatasi (1). 

(6) E mafai e se tagata palota ua faamauina ona 

ia suesueina se pepa o filifiliga po o se 

maliega i le ofisa o le Komesina, e aunoa ma 

se tupe totogi i so o se taimi, pe a tatalaina le 

ofisa mo le faagasologa masani o galuega. 

(7) E ao i se sui tauva po o se tagata o fai ma sui 

o se sui tauva, ona ia totogi i le Komesina se 

totogifuapauina e $1000, ia lē silia le tutonu 

o le la i le aso o filifiliga. 

(8) Afai o faailoa se igoa i luga o se pepa o 

filifiliga po o se isi pepa aloaia lea o lo o 

lisiina ai e se sui tauva se Vaega Faaupufai 

ua faamauina, e mafai e le Komesina ona 

manaomia se faamaoniga o le tulaga agavaa 

o lea sui tauva, e talosagaina ai lea tulaga 

aloaia e agavaa ai. 

(9) Mo le faamoemoe o le faafuaiupu (8), e lē 

tatau i le Komesina ona ia aloaia se Vaega 

Faaupufai e le o faamauina i lalo o le Vaega 

2. 

47.   Taliaina o filifiliga: 

(1) E ao i le Komesina ona ia talia le filifiliga o 

le sui tauva pe afai ua faamalieina manaoga 

uma o lo o faatulaga atu i lalo o le 

faafuaiupu (2). 

(2) E ao i le Komesina ona teena le filifiliga o se 

sui tauva pe afai: 

(a)  e le i faatoaiina atu le pepa o le 

filifiliga ma le maliega a le sui tauva ia 

te ia, i le tutonu o le la o le aso o le 

filifiliga; po o 

(b)  e le o taua i le maliega a le sui tauva e 

faapea, o lo o agavaa o ia ina ia filifilia 

e avea ma Sui Usufono i lalo o le 

Vaega 3 ma so o se isi lava tulafono; 

po o 

(c)  e le o taua i le pepa o filifiliga e 

faapea, o le sui tauva o se tagata 

palota faamauina o le itumalo lea o le 

a avea ai o ia ma sui tauva; po o 

(d)  e le o sainia le pepa o filifiliga e ni 

tagata palota faamauina, a itiiti mai e 

toalua (2), o le itumalo lea o le a avea 

ai o ia ma sui tauva; po o 

(e)  e le i totogiina le totogifuapauina o le 

filifiliga e pei ona manaomia e lenei 

Tulafono; po o 

(f)  e le o tuuina atu faatasi le pepa o 

filifiliga ma se tautinoga faaletulafono 

o faia i totonu o le Pepa Faatumu 

faatonuina. 

 

48.   Lomiga faasalalau o filifiliga: 

(1) E ao i le Komesina ona lomia faasalalau 

faalauaitele, igoa o sui tauva uma ua 

filifilia, i se taimi vave e mafai ai ona 

faatino, i le tutonu o le la o le aso ua 

atofaina mo le filifiliga o sui tauva. 

(2) I lalo o lenei fuaiupu, o upu “lomia 

faasalalau faalauaitele” o lona uiga, ia 

faatulaga i se nofoaga e iloa lelei uma ai e 

tagata, ma totonu o se itumalo, le lisi o 

filifiliga mo lenei itumalo. 

49.   Maliu i le aso po o a o lumanai ai ona tapunia 

filifiliga: 

(1)   O se sui tauva o ia lea na filifilia, ma e le i 

faaui i tua lona filifilia, ae ua maliu i le aso 

po o a o lumanai ai ona tapunia o filifiliga, 

o le a faatatauina e faapei e le i faia se 

filifiliga, ma o le totogifuapauina o le 

filifiliga na ia totogiina o le a toe faafoi atu i 

se sui o lea tagata. 

(2) Afai o se tagata o faasinomia i totonu o le 

faafuaiupu (1), ua maliu a o lumanai ai le 

tapunia o filifiliga, o le taimi e tapunia ai 

filifiliga mo lea lava itumalo o le a toe 

faaopoopoina i ai le lima (5) aso. 

50.   Maliu i le maea ai ona tapunia filifiliga: 

(1) E faaaogā le fuaiupu lenei pe afai e maliu 

se sui tauva i le maea ai ona tapunia o 

filifiliga ma a o lumanai ai le tapunia o le 

faiga palota po o pe afai ua maliu le sui 

tauva ua faamanuiaina, i le maea ai ona 

tapunia le faiga palota ma, a o lumanai ai 

le faaaliga manino o le taunuuga o le 

palota. 

(2) Ua faatatauina ua lē taunuu manuia le 

faiga palota ma ua avea e faapea ua avanoa 

le nofoa. 

(3)   Afai e maliu le sui tauva a o lumanai ai le 

aso o le palota, e ao i le Komesina, ina ua 

faamalieina o ia i le tulaga moni o le maliu, 



 
 

1146 
 

ona ia faalēaogāina le faasilasilaga o le 

palota i lea itumalo faapitoa, po o le a lava 

le tulaga e i ai. 

(4)   Afai e maliu le sui tauva i le aso o le palota, 

a o lumanai ai ona tapunia, e ao i le 

Komesina po o le Ofisa Taitai o le Palota, 

ina ua faamalieina o ia i le tulaga moni o le 

maliu, ona tapunia vave loa le palota, ma 

faaalia manino ua faalēaogāina le palota. 

(5)   Afai e maliu le sui tauva i le maea ai ona 

tapunia le faiga palota ma a o lumanai ai 

ona faaalia manino le taunuuga o le faiga 

palota, ma ua maua ane i le maea ai o le 

faitauga o palota po o se toe faitauga o 

palota, pe ana soifua pea, semanu ua 

faamaonia lona filifilia, e ao i le Komesina 

ina ua faamalieina o ia i le tulaga moni o le 

maliu, ona faamaonia i luga o le lipoti e 

tuuina atu i le O Le Ao o le Malo, le mea 

moni o lona maliu ma, ana soifua, semanu 

o ia lea ua faamaonia lona filifilia. 

(6)   O lenei Tulafono e faaaogā i le tulaga 

tutusa o palota i le va o ni sui tauva, e ui 

lava i le maliu o le 1 o nei sui tauva, i le 

maea ai ona tapunia o le faiga palota. 

(7)   Afai ua faalavelaveina le faiga palota e afua 

ona o le maliu o se sui tauva, o pepa palota 

uma na tuuina i totonu o pusa palota 

eseese, e ao ona aveese mai e Ofisa Taitai o 

le Faiga Palota ma faapea ona tuuina i 

totonu o afifi malupuipuia ma auina atu i le 

Komesina e aunoa ma le tatalaina, o ia lea 

ua tatau ona ia vave faatamaia ia pepa 

palota i luma o se Faamasino o le 

Faamasinoga Faaitumalo, po o isi tagata 

ofisa o le Faamasinoga. 

(8)   E ao i le Komesina ona ia vave tuuina atu 

se faasilasilaga fou faalauaitele mo se faiga 

palota fou ma, seia vagana ai ua aiaia e 

faapea, o taualumaga uma e fesootai ma le 

faiga palota fou, e tatau ona toe faagasolo i 

lea lava faiga. 

(9)  O le lisi autu ma lisi faaopoopo o faasologa 

o igoa, ia sa faapea e faaaogā i le faiga 

palota lea ua lē mafai ona faataunuuina, o 

le a faapea ona faaaogā i le faiga palota 

fou, e aunoa ma se teuteuga po o se 

faaopoopoga. 

(10)   E lē talafeagai ona toe filifilia se sui tauva, 

o ia lea, i le taimi o le faalēaogāina po o le 

tapunia o le faiga palota, sa avea o se sui 

tauva na filifilia aloaia. 

(11)   O le faafuaiupu (10) e lē taofia ai le toe 

faaui i tua e se sui tauva o lana filifiliga, lea 

e tatau ona faia, ia lē sili aso atoatoa e lima 

(5), a o lumanai ai le aso o le faiga palota 

fou. 

(12) O nofoaga atofaina uma o faiga palota na 

faia e tusa ai ma le faiga palota lea ua lē 

mafai ona faataunuuina, e ao ona faaauau 

ai pea e tusa ai ma le faiga palota fou. 

 

51.  Taualumaga pe afai e leai se filifiliga mo se 

Itumalo: 

Afai: 

(a) e leai se sui tauva ua filifilia; po o 

(b) ua toe faaui i tua e le sui tauva lea e toatasi 

lona filifiliga, 

e ao i le Komesina, i le tuanai ai ona muta le tolu 

(3) masina mai le aso o faiga palota, ona faaalia 

manino le avanoa ai o le nofoa, a maea lea, ona 

faatino lea o le faaaogāina o le fuaiupu 148(3). 

 

Vaevaega 2 - Faasalalauga o Faiga Palota 

52.  Faasalalauga o faiga palota tuuina atu e le O Le Ao 

o le Malo: 

(1)  E tatau i le O Le Ao o le Malo, mo se faiga 

palota aoao, ona tuuina atu se faasalalauga 

o le faiga palota aoao ua sainia e Lana 

Afioga Mamalu, i le Komesina mo le 

faatautaiga o le faiga palota aoao  

 

o Sui Usufono mo Itumalo uma, ia lē silia le 

fitu (7) aso talu mai le aso o le faataapega po 

o le mutaaga o le Palemene talu ai, i le a 

lava le tulaga e i ai. 

 

(2) I totonu o se faasalalauga o le faiga palota 

aoao, o mataupu e aofia ai e tatau ona i ai: 

(a)  se aso e faia ai le faiga palota pe afai 

e manaomia ona faia o se faiga 

palota, o se Aso Faraile lea; ma 

(b)  le aso aupito lata mai mo le toe faafoi 

atu o le faasalalauga o faiga palota, o 

le aso lea e lē silia le aso lona 14 i le 

maea ai o le aso o le faiga palota. 

 

(3) E ao i le Komesina i totonu o le tolu (3) aso 

talu ona taulimaina le faasalalauga o faiga 

palota na tuuina atu i lalo o lenei fuaiupu, 

ona ia tuuina atu le faasilasilaga faalauaitele 

o le faasalalauga o faiga palota. 

 

Vaevaega 3 - Toe Faaui i Tua o Filifiliga 

53. Toe faaui i tua o filifiliga: 

(1) E ao i se sui tauva ona tuuina atu i se faiga 

tusitusia se tusi e toe faaui ai i tua lona 

filifiliga, i le Pepa Faatumu faatonuina, i le 

Komesina, ia lē silia le 14 aso a o lumanai ai 

le aso o le faiga palota, i le itula e 12.00 i le 

aoauli, a maea lea, ona tatau lea i le 

Komesina ona ia faalauiloa faalauaitele le 

toe faauiina i tua o le filifiliga o lea sui 

tauva. 

(2) E faalēaogāina le toe faaui i tua o se 

filifiliga, e lē tausisia ai le faafuaiupu (1). 

(3) Afai e toe faaui i tua e se sui tauva lona 

filifiliga e tusa ai ma le faafuaiupu (1), o le a 

lē mafai loa ona agavaa le sui tauva e filifilia 

e avea ma Sui Usufono.”.”. 

 

  Tofa OLO FITI AFOA VAAI:  Lau Afioga... 

 

  FOFOGA FETALAI:  Tulai mai le sui usufono mo Faleata Sisifo. 

 

  Tofa LEALAILEPULE RIMONI AIAFI (Faleata Sisifo):  Faafetai 

lava mo le avanoa i lau Afioga. Ia ua tau ne foi manatu. Ia, a le felautoai ai 

foi finagalo o lenei taeao i le sui, sui, sui o lenei Tulafono lau Afioga. O le 

a oo mai lava le Palota o sui.  

  Ia lau Afioga i le Palemia ma le Sui Palemia, ia lafo uma atu i ina ia 

faamoemoega o le tatou atunuu. Manuia outou faiva e le o po se lilo i le 

tulaga o i ai Samoa. E tele foi mea ua alu i ai finagalo o lenei vaitau ae 

faafetai i le faatoatoa. O le taimi o le tatou tutu faatasi, lenei tulaga ua tulai 

mai ina ia manuia ia outou faiva i le tapuaiga a Samoa.  

  A tatou talanoa loa i le Tulafono lea o Palota lau Afioga, o i lea e 

faamautu ai lo tatou tutoatasi ma le saolotoga. Ae o le a fai sao lou manatu 

i le vaega lea e 43 o le Tulafono, suiga fou lea ua aumai ona sa fai lou 

manatu. 

  O le upu lava lea ou te le o fiafia i ai lau Afioga, o le faa-Samoaina o le 

upu lea faiga faatosina, faiga faatosina. A tatou talanoa loa i le faatosina, e 

pei o le a faaupu i le Faapalagi o le campaign, e general lava ia lona 

malamalamaga. Aua o lea e faapea mai o le faatosina, aua e le o 

malamalama foi matou ia o sui usufono, e pei ona faafofoga i ai i le Aso 

ananafi, i le mea e tau o le faatosina e faataga, ma le mea e tau o le 

faatosina e faasa.  

  A faatosina le mea, o le upu faatosina, pei o se mea foi lea e te tago 

taufaamalosi, ma ave se mea e faatosina mai le loto o se isi. Sa ou 

fautuaina le upu lea faalauiloa. O le isi la mea o le Tulafono tuai, o lea 

faatoa faamuta i le 12 a o lumanai le faiga palota. Ae o lea ua toe fautua 

mai le Komiti e tuu atu i tua i le 3 aso. O lea la e fia maua se 

faamalamalamaga a lau Afioga i le Taitaifono po o le a le mafuaaga ua toe 

tuu ai i tua e faaopoopo aso i le 3 aso.  

  O le isi vaega, o le vaega lea 46(7), o le siitaga lea o le tatou tupe lea e 

totogi e $1,000 e tatou te o ai i le palota, ia ou te le o manatua na talanoaina 

muamua lea mea lau Afioga. Aua sa faaali foi se manatu, e pei ua tele tele 

ia lea siitaga. O le taimi nei e $300 lea e i ai. O lona uiga ua ova i le 200% 

lea e sii ai. Po o le a le mafuaaga ae o lenei vaitaimi o le faamai, sa tatau 

ona tuu i lalo i le $100. Po o le a se finagalo i ai, e tatau ona faafaigofie ona 

o tagata i le palota. O le $1,000 lau Afioga, o le matua tele lava. Ae po o a 

ia justifications? O a mafuaaga? Ua matua sii ai lava i le $1,000 e lesitala 

ai le sui palota.  

  Ia ma le faaaloalo lava. 

 

  FOFOGA FETALAI:  Malo, ia... 

 

  Tofa OLO FITI AFOA VAAI (Salega Sasae):  Lau Afioga i le Fofoga 

Fetalai... 

 

  Susuga Hon LAAULI POLATAIVAO LEUATEA (Gagaifomauga 

Nu.3):  Lau Afioga i le Fofoga Fetalai... 

  FOFOGA FETALAI:  Ia, ua lelei. Tulai mai lau Afioga i le sui usufono 

mo Salega Sasae. 

 

  Tofa OLO FITI AFOA VAAI:  Faafetai i lau Afioga i le Fofoga Fetalai 

mo le avanoa. E avatu le faamalo i lau Afioga i le Taitaifono ma le paia o 

le Komiti.  

  O le Teuteuga lea na fai nei, ua faamauina i le Tala Faasolopito o le 

Palemene lenei, ia le tulaga o le suia atoa o le tele o Tulafono. O le mea foi 

lena e mitamita ai lau Afioga i le Taitaifono. E pau lava lea o si mea, po o 

sao lelei nei mea.  

  O le fia maua lava ona e talu ai o le tele ia o le suiga lea ua i ai, ma le mea 

lea o le toe tuu mai i le 3 masina i le 6 masina, pei e fou la le vaega lea. Ou 

te fia maua ai la se faamalamalamaga lau Afioga i le Taitaifono, po o a 

mafuaaga tatau? 

 

  FOFOGA FETALAI:  Faamalulu atu i le sui usufono mamalu, ua pau i 

le Nofoa ona tapa se finagalo o le Taitai o le Maota, mo se Lafo e faaauau 

ai le tatou galuega, ona o lea ua tatou toai taunuu i le taimi masani e tatou 

te tolopo ai. 

  Tapa ma le faaaloalo lau Afioga i le Taitai o le Maota, le Afioga i le 

Palemia. 

 

 

LAFO MO LE TOE FAAAUAUINA O ITULA FONO 

 

  Afioga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga ona o le taua tele o le Tulafono 

o lo o tagofia nei, ou te faatu ai le lafo,   Ia faaauau Taualumaga a le Fono 

i le aoauli nei seia maea ona pasia ma faitau faatolu le Tulafono Tau 

Faaofi o Teuteuga o le Tulafono o Faiga Palota 2020, ia ona tolopo ai lea 

o Taualumaga i le Masina fou. 

  O le lafo lea mo le faamaoniga e le Maota.  

 

  Faaluaina e le Sui Palemia, Minisita mo Pisinisi, Alamanuia ma Leipa, 

Minisita mo Tina ma Tamaitai, Atinae o Nuu Afioaga ma Agafesootai, ma 

le Minisita mo le Pulega o Tagata Tafafao Maimoa mai Fafo. 

 

  Na faamaonia le lafo. 

  FOFOGA FETALAI:  O le a faapena ona faaauau le tatou galuega, seia 

maea ma faitauina faatolu ma tatou tolopo ai loa mo le aso e pei ona taua, o 

le Aso 26 o Me. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai e i ai lava si 

mea sia lea e aoga foi mo le faafogafoga a le tatou Maota nei. A o 

faagasolo le tolaulauga a le Taitaifono, e matauina ai ma le totoa le anoano 

o vaega ia e tau mai le aso, tau mai le tutonu o le la, ia, e aofia ai foi ma isi 

aso e tatau ona silafia e le Maota lenei aemaise i latou o lo o faamoemoe e 

tauva i le tofi. E i ai aso e mulimuli e tatau ona oo atu i ai ua uma ona 

resitala sui tauva, o aso e muta ai le taimi, e sui ai lau palota mai lea 

itumalo i lea itumalo. E tele a la aso eseese ia e ono galo i sui tauva. O se 

fautuaga na tuuina atu i le Minisita ma lona ia foi Ofisa, e tatau ona 

faasalalau faalauaitele le aso tonu e tupu ai lea mea ma le aso tonu e tupu ai 

lea mea, ina ia faafaigofie i le mamalu o le tatou atunuu ia aso, leaga a 

faitau i Tulafono, e i ai nisi o vaega na ona tau o le tutonu o le la, ae lafo 

mai i le aso e fai ai le filifiliga. Po o le a lava la le filifiliga, e manaia ona 

sau pea le tou faasalalauga. Tou te faia a, leaga o le Tulafono lea e i ai nai 

vaega ia e toe faaopoopo ina ia faafaigofie ai foi i sui tauva ma le mamalu 

o i latou e palota ia taimi tonu e tupu ai lea mea ma le taimi tonu e tupu ai 

lea mea, ma le tulai mai ai se nunu o le toau ia i latou uma e tau fesili.  E 

aoga foi polokalame ia a le Ofisa lea e faamalamalama mai i le leitio, ou te 

faalogologo foi i ai, e aoga e faamanino atili ai mataupu o lo o i totonu o le 

tatou Tulafono. 

 

  FOFOGA FETALAI:  Malo faafetai, manaia le fautuaga. Ia se i tulai 

mai la le sui usufono mo Salega Sasae. 

 

  Tofa OLO FITI AFOA VAAI:  Faafetai i lau Afioga i le Fofoga Fetalai. 

Leai o lea sa gata lau talosaga atu foi lea i le Afioga i le Taitaifono e fia 

manino lou sui usufono i le suiga lea mai le 3 masina i le 6 masina. Lau 

Afioga i le Fofoga Fetalai, ia te au lava ia, e i ai itu lelei ma itu faale-lelei 

foi o le suiga. O le itu lelei lau Afioga i le Fofoga Fetalai ia te au, pe a 

faapea foi lele o ita ma lata pati o ita lea e taitai, e vave lava ona ota iloa 

lata sui o le a sola ese ma lata pati i i le mea lea, le suiga fou lea. Ae o le itu 

faale-lelei, o le a soloia ai la tofi faipule o lea e i ai nei pe a fai le 

declaration lea o le a fai nei ia Setema, ua ta fia alu i se isi pati, lea o le a 

toe soloia ai i i lota tofi, ae le o se loto o ita lea ua vave fai ai le mea lea, o 

le loto o le Tulafono. O lea la ou te le o malamalama lelei po o le a se mea 

ua fai ai faapea le tulaga lea.  

  O le isi vaega e tatau ona, se i tali mai i ai le Afioga i le Taitaifono, po o 

le a sau silasila i le aiatatau a le sui usufono ua fia oo atu i se isi vaega 

faaupufai ua le faatuatuaina lea vaega. O lea ua aiaia ai i i le aiatatau a le 

sui usufono, a o le tou vaega o le Vaega e Puipuia Aiatatau a Tagata e 

lavea atu ai ma sui usufono. A o le mea lena ou te fia fesili atu ai, e fia 

maua se faamalamalamaga mai lau Afioga po o a ni tou sailiiliga sa fai. Ma 

le agaga faaaloalo faafetai. 

 

  FOFOGA FETALAI:  Malo faafetai. Ia, se i tulai mai le sui usufono mo 

Gagaifomauga Nu.3 sosoo ai ma le sui usufono mo Faleata. 

 

  Susuga Hon LAAULI POLATAIVAO LEUATEA:  O lenei lava e tau 

manavanava lau Afioga. E manatu foi i le folasaga umi a le Afioga i le 

Taitaifono. Matautu, se ua toe lagona foi le faanoanoa i lenei aso, lea foi ua 

toe aliali mai le mea lenei sa popoe ai. O le mea lenei o le 6 masina e te 

faalauiloa ai e le i uma le Paeaiga, ua pei o se aatui i le pule mamalu a alii 

ma faipule. Silasila outou, e uma le tatou Paeaiga tatou toe foi lea i nuu e 

fai filiga. O le tu ma le aga lena faa-Samoa tatou te omai ai i le Maota 

lenei. E te le tu tu lava e alu resitala oe, e leai. O le malu a alii ma faipule 

na tatou omai ai i le Maota lenei, lea sa tatou sau ai i le fia o tausaga. 

Seiloga e faataape le Palemene ona o lea i itumalo e fai filiga, ona filifili 

lea o tagata e omai e resitala i le faiga palota. O le a le mea ua fai ai 

faapenei nei mea ua pei o se foliga ua saisaimau tagata e poloka tagata e fia 

o i le palota?  

  Lau Afioga i le Taitaifono, e lagona lava le faanoanoa. Lea sa tatou 

lauliliu nei i le aganuu, aganuu, pule mamalu a alii ma faipule, a o lea o le 

a fai i le 6 masina muamua e le i faataape le latou pule na aumai ai tatou i 

le Paeaiga lenei? O le a le mea ua faapea ai ona fai? E le i uma le pule o le 

Paeaiga lenei, le pule na tatou omai ai i le Paeaiga lenei lau Afioga i le 

Taitaifono. O lona uiga e tau mai ai i i tulou le gagana, se ua pena ola 

tatou, a o lea e le i uma le Paeaiga, o le a omai tagata e o i le palota ae le i 

faaumaina le pule na tatou omai ai i le Paeaiga lenei. O le a le mea ua 

faapea ai ona fai? O la e taputapuai mai nuu ma afioaga, e leai se tatou 

pule. O upu tuusao... 

 

  FOFOGA FETALAI:  Ua ou fautuaina le sui usufono, e mama foi le 

saunoaga, aua te naunau tele ae lelei ona sui le upu lea na e saunoa nei i ai 

o le pena ola, sui i le faapea, ua faasoa ola. E pei e tau mama lena, i lo le 

upu lea o le pena, ia leaga o le mea e fai i le mea o... a... A o le faasoa, e 

faapena. Na ona ou fesoasoani atu leaga ou te... 

 

  Susuga Hon LAAULI POLATAIVAO LEUATEA:  Ia, e faamalulu atu 

i lau Afioga i le... Ia, faafoi au upu lau Afioga i le Fofoga Fetalai. E 

faamalulu atu i lau Afioga. A o le agaga lena, leaga o i tonu, o le faavae 

lena o lou sau i le Maota lenei, e le faia sou loto, o la e taputapuai mai lou 

nuu e fai le filiga, Sa Tupua ma Sa Malietoa ma Aiga, ona faatoa ou sau lea 

e momoli le resitala i i po o ai e tasi i ai le filiga. E le alu alu le tagata i le 

taulaga sau fai mai, “Im gonna go for the election.” E leai lau Afioga. Ae 

pei o agaga lena lau Afioga i le Taitaifono. Matautu, ou te tuitui pea ma ou 

tuitui leaga ua uma ona ou fai atu, o le Gagaae ma le Gagaifo o le aiga. Ia 

lea ua sii i le $1,000. E 200% le sii o le tagata e alu i le palota? E faapefea 

ona fai lea mea faapea? Ua foliga mai ua tatou manatu e faafaigata i le 

tatou taimi, tagata ia e tau augani mai e fia o e faaali le latou aiatatau mo le 

atunuu ia lagona. Ia faatoa ou faalogo lea i ni teuteuga, sa ou Taitaifono foi 

i le Komiti lena, tele feasuaiga ma lagona sa faaali i manatu ma lagona, a o 

lea ua matau, ua tatou sauni e fau le olo e puipui ai tatou lea i totonu i i ae 

faatuatuanai tagata o le atunuu la e fia omai i le palota. Ae na ona ou fai 

atu, lau Afioga i le Taitaifono, e ese le matagofie o lou fofoga ma lou 

sausau, ioe, a ia e tumau ai. O lau tatalo lena, e le aoaia e Laupua 

Tamafaiga, ae na ona ou faapena atu, ia moni le sogi ma upu ia e fai i le 

atunuu. 

  Ma lou agaga faaaloalo. 

 

  FOFOGA FETALAI:  Malo faafetai. Ia se i tapa se tasi o sui usufono 

mo Faleata Sasae se i tulai mai. 

 

  Afioga SALAUSA JOHN AH CHING (Faleata Sasae):  Ia, e le tele se 

mataupu, o le agaga o le tulai atu o le puipuiga ia aua ne i tupu se 

faafinauga i le taimi e faaulu ai sui. O le faaupuga lea o le tutonu o le la. O 

lau tuualalo i le Taitaifono o le Komiti ma le Komiti e a fa ae tuu i ai se 

taimi, po o le 12 po o le 11 po o le 1. O le mafuaaga foi o lenei manatu, 

ona e eseese taimi e tutonu ai le la, ona e mafua mai e eseese foi taimi e 

oso ai le la mai lea taimi i lea taimi. 

 

  FOFOGA FETALAI:  Masalo mo le faasaoina o le taimi o le sui 

usufono, o lea ua fautua le Taitai o le Maota i le Minisita ma le 

Matagaluega e toe sui le latou... ioe, ae aveese le faaupuga lea ae tuu tonu i 

ai le taimi. O lea la ua i ai. Mo le faasaoina o lou 15 minute, aveese foi aua 

le tuua i ai le mea foi lea o le soliata po o le a ae tuu i ai le taimi. 

 

  Afioga SALAUSA JOHN AH CHING:  Ia, ua lelei faafetai. E sao lava 

lau faalogo atu leaga o lea e leai ni mea faalogo i le tulaga lea o le tutonu o 

le la, o le fautuaga foi lena, tuu i ai le taimi, ona e eseese taimi e tutonu ai 

le la, leaga e eseese mai lea aso i lea aso, e ese le taimi e oso ai le la mai 

lea aso ese le taimi e goto ai le la i lea aso. Ona o lea foi ua sau le 

malamalama fou ma mea faatekonolosi i te i foi ua sau se isi finau ai 

faatekonolosi i le taimi e tutonu ai le la. Ma lou faaaloalo lava. Faafetai. 

 

  FOFOGA FETALAI:  Faafetai. Malo, ia o fautuaga faafomai e matua 

silasila lelei i ai. Ia malo e taoso ai foi le Minisita ma le Matagaluega i le 

faafofoga mai a le Komesina. 

  Ia, o mea sa laga e sui usufono mamalu, ou te tapa lau Afioga i le 

Taitaifono po o le Minisita foi. 

 

  Tofa NAFOITOA TALAIMANU KETI:  Ua ese foi le faalogologo i 

lenei vaega o le aoauli. Malo i sui usufono mamalu mo finagalo faaalia. Na 

pau lava le mea e tatau ona ou tau atu i sui usufono mamalu na faaalia 

finagalo i le mataupu lenei ma le Maota mamalu lenei, e le i faataetaealuga 

le galuega a le Komiti, leai. O mea uma lava ia tou te saunoa mai i ai, sa 

alu faafia ai i luga le vaa o le Komiti lenei, saili i luma saili i tua, saili i le 

lagi, pe se a le tofa, leaga o filifiliga o taitai o le atunuu. Afai o matau mai 

sui usufono mamalu ia na saunoa o le agaga lea e avatu ai teuteuga, lea ua 

ou fai atu ma le agaga faaaloalo, e le i mama le silasila a le Komiti, leaga e 

taua mea ia tou te saunoa mai ai, e taua. 

  Na pau lava o lea, lau Afioga i le Fofoga Fetalai, e i ai upu e masani ai le 

itulagi lea, e faitau eseese Tutuila ma Ape i lagona ma manatu. E le tutusa 

le finagalo o Gagaifo ma le finagalo o Gagaae, e le tutusa. Aua le ninia 

faatasia, e faapena foi i Salega. O sui usufono mamalu o le Komiti lenei, se 

o lauia, ioe, o sui usufono mamalu o itumalo tetele o le atunuu lea e taooto 

i i i le Komiti o Tulafono Tumau ma Faiga Faavae ma Faiga Palota sa 

lauliliuina ma le totoa le agaga lea e aumai faafesili. O le tulaga aisea? O le 

fesili lea, aisea? Faafetai i le atunuu mo o latou finagalo na afua ai ona ae 

se tofa i le fautuaga lea, tuuina atu le teuteuga. 

  Muamua, e matua lagolagoina uma lava e sui usufono mamalu na afifio 

ma papaaao atu le agaga o le suiga lea, o mea foi ia sa taea, o lea o le a 

faamuta ma fai filifiliga ae le i maea le Paeaiga. Na pau lava lea o le mea 

sa pei e agai i ai, sa manatu e aafia ai le Faavae, ua uma ona fautuaina mai 

e le Loia Sili, e leai, e fai lava le Tulafono o Faiga Palota ia. O le ala lea o 

le faigofie o le taeao lenei. O le finagalo o le mamalu o le atunuu na afifio 

ma papaaao atu, ia matua lava se taimi. A silasila foi i tolaulauga ia na ou 

avatu muamua, ua tele le tiute tauave ua lafo i le tauau o le Komesina ma 

lona Ofisa aua le lauliliuina ma iloiloina atoatoa ia faia se faiga palota 

atoatoa i le sao ma le amiotonu.  

  O le lava o le taimi, e maua ai le tali lena, 6 masina, ua lava tele le taimi. 

Ae o le mea na o tatou sau ai, e faataape nei i le Masina o Ianuari ae fai le 

Palota ia Mati.  

  Lau Afioga i le Fofoga Fetalai ma le mamalu o le Maota, e le lava o le ala 

lena o le o faapea o lola i lena vaitau. E le i lava se taimi e iloilo lelei ai ma 

faavasega lelei ai. O le ala lea o le o atu o isi tagata palota, se e le o i ai le 

igoa lona suafa i le lola. Aisea? Puupuu le taimi, puupuu.  

  Ae o le aumaiga o le Teuteuga lenei i le 6 masina, tasi lea itu taua. Alofa i 

le aufaigaluega aua le faatinoga o tiute ma le faiva ua ave i ai e le Malo. 

Faatino ai i le amiotonu ma le atoatoa o mea uma. Aua ne i i ai se faaletonu 

o Faiga Palota.  

  Lua, e filifili foi ia sui tauva... 

 

  Susuga Hon LAAULI POLATAIVAO LEUATEA (Gagaifomauga 

Nu.3):  Lau Afioga i le Fofoga Fetalai, si tamai mea laitiiti lea leaga o lea o 

le a see ese ma le mataupu lea na ou laga, nei tei ua fenumiai lau Afioga e 

puupuu lava... 

 

  Tofa NAFOITOA TALAIMANU KETI:  Se i faauma atu pea au... 

 

  FOFOGA FETALAI:  Malie ia le sui usufono mamalu o lea ua maea ia 

le tou taimi ae o lea se i faauma, se i faamalie atu pea le tali a maea ona e 

toe tulai mai lea. 

 

  Susuga Hon LAAULI POLATAIVAO LEUATEA:  Ia maua sou 

avanoa mulimuli lau Afioga? E na o si mea laitiiti lava leaga o lea o le a 

see ese le Afioga i le Taitaifono. 

 

  Tofa NAFOITOA TALAIMANU KETI:  O le faiga o filifiliga o Taitai 

o le atunuu, e fai foi o sui tauva, ae o le taua o tagata palota. O le gap lea 

masani ai tulaga na aumai ia Ianuari ae fai palota ia Mati, e le lava le taimi 

e filifili ai tagata o le atunuu, o fea tonu le sui tauva, e agavaa e suia le 

itumalo i totonu o le Maota lenei.  

  Tasi lea itu ua lava ai le taimi i tagata palota se i silasila ai, o fai ni ana 

saunoaga e faailoa ai ia mea o le itumalo e tatau ona faalelei mea faapena, 

ua lava le taimi. O le 6 masina, ua manatu le Komiti ia ma le Teuteuga o le 

Tulafono, ua talafeagai le taimi lea.  

  E pau lava lea o le vala lea e tau aumai, o le tulaga lea na saunoa ai le sui 

usufono mamalu, ua le amanaia e na filifilia e tatou. Lea na faaaoga ai le 

upu lea na toe suia, faasoa ola. Ou te manatu ua le talafeagai lea tofa, aua e 

leai se eseesega e le faapea o le a gata ai i i le filifiliga, ma lola ona 

faataape ai lea o le Palemene. O lena ua ou fai atu e le lavea ai le Faavae, e 

tuu lava i le taimi e talafeagai e le Minisita ma le Komesina e fautuaina ai 

Le Ao o le Malo aua le faamoemoe lea.  

  A o tulaga uma lava e agai i ai fuafuaga uma a le... o lea ua tatala le 

avanoa e fai ai filifiliga a tagata palota. 

  Tofa OLO FITI AFOA VAAI (Salega Sasae):  Lau Afioga i le Fofoga 

Fetalai, o se mea lea e fia malamalama ai. Lau Afioga i le Fofoga Fetalai... 

 

  FOFOGA FETALAI:  E pei lava o lea o le a uma ia le... 

 

  Tofa OLO FITI AFOA VAAI:  Leai lea ua oo i ai le Afioga i le 

Taitaifono. Se i faamatala mai lava e le Taitaifono ia le tulaga o le... o le 

Faavae lea ou te talanoa atu ai. 

 

  Tofa NAFOITOA TALAIMANU KETI:  Aua le filifilia o ni sui 

usufono, e le oso soo i le Fofoga Fetalai. E iloa ava, e iloa Tulafono o le 

Maota.  

 

  FOFOGA FETALAI:  Malie lau Afioga i le... 

 

  Tofa OLO FITI AFOA VAAI:  Pe na silafia e le Taitaifono na sui le 

Faavae e tusa ai ma le suiga lea ua fai i le Tulafono lea o Faiga Palota? O 

le mea lena lea ou te tulai atu ai, pe na e mautinoa lelei le Faavae la e 

sipela mai ai ia le tulaga o le 3 masina. O le a se silasila a lau Afioga pe 

afai o outou o lauia? Ua outou sui le Faavae? O lea ua soli le Faavae.  

 

  FOFOGA FETALAI:  Malie le sui usufono, e aua foi tatou te naunau 

tele e fesiligia lea itu aua e moi lava, e leai e faapena. O le galuega e pei 

lava foi ona maua i le saunoaga a le Palemia, e teuteu nei mo tagata a 

taeao.  

  O tausaga uma lava ma Paeaiga e tatou te toe foi mai ai, e tofia lava le 

Komiti, ia po o se Komisi foi latou te silasila o le a se isi foi Teuteuga ma 

se isi suiga, e talafeagai ma le siosiomaga. O lea foi ua i ai mea sa vaaia e 

tutupu ma aliali mai foi lea Faiga Palota i lea Faiga Palota. 

  Aua o tatou lava e faaleagaina. E tatou te taumafai lava o le a le mea e 

meet i lota itumalo e taumafai lava e toso foi lea i ai i le tulaga o le a i ai. A 

o le taumafaiga lea e i ai le Minisita ma le Komesina o Faiga Palota, ia o 

tatou o i le amiotonu. Ioe, ia o tatou o i le amiotonu. O le mea la lea, o lea 

o le a tali atu le Taitaifono. 

 

  Tofa OLO FITI AFOA VAAI:  Lau Afioga i le Fofoga Fetalai, na pau 

lava le mea, ou te manumanu i le Faavae. Ou te manumanu i le Faavae e 

lelei pe a faapea o le Tulafono.  

 

  FOFOGA FETALAI:  Ia faiga faavae a le Malo o lea o le a tuu atu le 

avanoa ia Laauli ona o lea sa ou taofia le avanoa le sui usufono o 

Gagaifomauga Nu.3. Tulai mai. 

  Susuga Hon LAAULI POLATAIVAO LEUATEA (Gagaifomauga 

Nu.3):  Lau Afioga i le Fofoga Fetalai, ioe malie lava, ona o lea o le a see 

mamao ese lava le Matautu. Matautu, ia o lau upu lea, ou te le toe asaina le 

vaosa. O le a ou alu ma lau upu lea i le aso. I le taua va, e eseese o ta 

manatu. Ae o lou loto, ou te tausi pea i le Gagae. Upu taoto na o le tatou va 

nonofo. O le ala lena o lou tu e puipui ia le tofi o Saleaula, Gagae ma le 

Gagaifo.  

  Ae ia e malie, faamalulu foi i lau Afioga i le Fofoga Fetalai, o se upu sa 

ou taua i le taimi ua sola, o le agaga lena na avatu, ae faaui mai tua pe afai 

ua sala lau gagana. Ae o le agaga moni, se ua taupule tatou... 

 

  Tofa NAFOITOA TALAIMANU KETI:  Lau Afioga i le Fofoga 

Fetalai... 

 

  Susuga Hon LAAULI POLATAIVAO LEUATEA:  Ae o lea e le i iu 

le Paeaiga na tatou omai ai, ia ua lava lea. Ou te le toe faalavelave paga 

lea, ia na ona e fetalai, ae e ese le mea na e faatonutonu mai ai.  

 

  FOFOGA FETALAI:  Ia, a pe a sei tuu atu, se i..... 

 

  Afioga Hon FAAOLESA KATOPAU T AINUU (Minisita o Faiga 

Palota):  Lau Afioga i le Fofoga Fetalai.... 

 

  FOFOGA FETALAI:  Tulai mai le Minisita o Faiga Palota. 

 

  Afioga Hon FAAOLESA KATOPAU T AINUU:  E na o le 

faamatalaga lava i le popolega o le sui usufono mai Salega. O lea sa taua ai 

le Faavae. Silasila foi lau Afioga i le sui usufono mamalu, o le fautuaga a 

le Loia Sili lea sa faapea mai e le manaomia le suiga o le Faavae. Vagana 

la e i ai se isi ou tomai i luga o le Loia Sili, ia ona tatau lea ona aloaia i 

inei. Ae o le fautuaga lea a le Loia Sili.  

 

  Tofa OLO FITI AFOA VAAI:  Lau Afioga i le Fofoga Fetalai, leai na 

ala ona ou tulai atu, e faamanino, 3 masina la e i totonu o le Faavae, poloai 

ma ae o lea ua sui atu i le 6.  

 

  Afioga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr SAILELE 

MALIELEGAOI:  Se i ou fesoasoani atu lava i le mataupu lea. 

 

  FOFOGA FETALAI:  Se i fesoasoani mai le Taitai o le Malo. 

  Afioga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr SAILELE 

MALIELEGAOI:  E lelei ona silafia e le Maota lenei e na o le pau lava le 

Loia e faalogo i ai le Malo o le Loia Sili. Ma o galuega foi ia a latou. Ua 

latalata i le 100 loia o lea e galulue i totonu o le Malo, e ese le Ofisa o le 

Loia Sili ese le Ofisa o Komisi o Tulafono Toefuataiga, ma le anoano o 

Loia ia e tai tofu lava ia le Matagaluega po o le Faalapotopotoga Tumaoti 

ma Loia. O le latou galuega uma lea e fitoi lava i mea ia o Tulafono. O so o 

se Tulafono lava e tusia ia ogatasi ma le Faavae. O le vaega muamua lena. 

  O le vaega lona 2, e talu lava ona ou tulai mai i le Maota lenei, e 

faalauiloa sui e le i faataape le Palemene. O le tulaga lena, afai o le Faiga 

Palota ou te manatua le isi tausaga, e fai le Faiga Palota i le Aso 1 o Mati, 

ae avau le Fono i i faatoa tuua toeitiiti lava oo i le faaiuga o Ianuari, tuua 

ua tea le 4:00 i le vaveao. O le Fono mulimuli lava lena. O mea maoti mea 

ia, e le o ni mea taumate. E pei ona lauga ai le tele o sui usufono. E 

taumate uma lava. Ae o mea maoti mea ia e muamua lava o le vevesi o le 

itumalo e saili ia o latou sui, ae e le i taitai oo i le tapuniga o le Palemene.  

  Ou te manatu ou te tulai atu e faasao mea ia leaga e tele lava mea ia e 

feleleai solo i totonu o le Maota lenei e le faamaonia. O le itu taua, e leai se 

mea o le a manatu ai faapena. E oo i le taimi lenei, se ua ou leiloa po ua fia 

10 ia latou e fia tamomoe i le Palota e fesili mai ia te au, o le a ea le tonu? 

Ou fai atu o e faatali mai. Se i alu atu le faasalalauga a le HRPP po o Iulai, 

po o Aokuso. E le i taitai lava ona oo i le taimi e faalauiloa ai sui.  

  Ao le mea lea ua i ai, o le mea lena e mananao ai ia le itumalo. E fia iloa 

pe tausaga e le i oo i le taimi e faalauiloa ai sui, ua leva ona feoai. O ai ea 

ia tatou sui? Lea foi ua i ai le vaega e pei o le latou lava matafaioi, e fia 

iloa pe toa 10 pe toa 20 ae fai ia le latou gaioiga masani, e o e amata na 

faamaopoopo. Ua leva ona fia taaalo tama. Ae o la le faatalitali mai, po o 

afea?  

  O le 6 masina la lea, i lau matau, ua matua tele lenei taimi. Ua leva ona 

fia iloa e itumalo ia o latou sui, ae o le tulaga lena e leai lava se mea e 

popole vale ai fua tatou o lo o tu i le foe. Masalo a amata ona faatulaga 

points o le sui usufono e tu, masalo e amata le tuuga o la e 100%. Ae uma 

ifo le tuuga, po o le memei, memei, memei mai ai lava, ia ona alu ifo lea 

faaletonu.  

  Lau Afioga i le Fofoga Fetalai, e leai lava se matuia o lenei mea. Ae o le 

mea lea ou te faalogo atu i ai, o le a ma le a ma le a, o lea e fai ia tatou 

lauga faapolokiki. Lauga foi lea pe maua ai ni ai.  

  O fautuaga ia a toeaiina na ou maua mai, la ua lagomau i tiasa. ‘Vaai 

tatou, faaeteete i le mea lea o le lauga e fia maua ni ai. E uma ane lava na o 

ai toese, ai toese, ai toese.  

  Lau Afioga i le Fofoga Fetalai o si au toe faaopoopo atu lena.  

  FOFOGA FETALAI:  Malo faafetai. Ia atonu o lea ua toe faamanino foi 

lea ma saunoa mai le Palemia e faamalamalama atili ni isi o faafitauli sa 

laga e sui usufono mamalu. Ia ou te talitonu o le tulaga lena sa i ai i aso ia.  

  Sui usufono mamalu e, sa o atu foi sui usufono i o i o tatou nuu, e sui le 

pule mamalu, ae saunoa mai le pule mamalu, onosai. O la e fai le Fono a le 

Palemene se i manava le galuega a le sui usufono, ia ona foi mai lea o tatou 

feutagai. Sui lenei vaitaimi, ioe. Avea lenei vaitaimi i le tulaga e pei ona i 

ai e pei ona saunoa le Palemia. Ua leva ona fia matala se i feoai tama ma 

ato uli ma tulaga faapena.  

  Ae o tatou, tatou te taotao i liu o vaa, ina ia tausolomua tatou o sui 

usufono e oso lava i le mea e mapo ai i le mamalu o alii ma faipule. Ia o le 

matou tau fesoasoani atu lena. O lea ua saunoa le Afioga i le Minisita, ia ua 

manino lea itu.  

 

  Tofa LEALAILEPULE RIMONI AIAFI:  Lau Afioga i le Fofoga 

Fetalai. Se malie lau Afioga e ese le mataupu lea na ou tulai atu ai e taua 

tele. E matua taua lava le mea lea na ou fesiligia lau Afioga i le suiga tele 

lea ua sau i le faatosina. Ou te le malamalama i le logic. Po o le a tonu le 

mafuaaga?  

  O le mea lea i lou malamalamaga, ua 4 nei au palota, e uma loa le aso 

lea... uma loa le palota uma faatosina. O le Tulafono tuai la, e faaauau ia le 

faasa o faatosina sei uma ia results, se i maua mai. Ae o lea ua aumai i le 

suiga fou lenei, e faaauau lava le faasa o faatosina seia uma le 3 aso talu 

mai le faiga filifiliga.  

  Ou te le malamalama la lau Afioga i le... a anoano e tagata mea ia, e tele 

ia le faaletonu o Faiga Palota i mea nei. O tatou ua matua lauiloa i le 

lalolagi i faiga petition. E pei e laitiiti, ae e tele ia le aafiaga o tatou i le 

mea nei.  

  I lou talitonuga sa tatau lava ona toe tilotilo o le faiga lea, o le campaign 

latou ma faatosina e tatau lava ona uma le Palota uma loa le aoga. Afai la e 

3 aso ia e faaauau mai ai, e tatau foi la ona faamanino i sui tauva, e faasa i 

le isi 3 aso lea e sosoo. O tatou ua masani uma malo, fai le fiafia fai i le 

nuu ma le itumalo. O lona uiga la o le mea lea, e taofi seia uma le 3 aso 

faatoa fai, ae o le a le mafuaaga e ala ai ona fai lea mea. Ma le faaaloalo 

lava, e taua. 

 

  FOFOGA FETALAI:  Ia se i tulai mai se isi o oulua po o le Minisita po 

o lau Afioga i le Taitaifono. 

 

  Tofa NAFOITOA TALAIMANU KETI:  Ou te faafetai atu i le sui 

usufono mamalu i le saunoaga i le sui usufono mamalu mai Faleata. O oe 

le isi sui usufono e le misi lava Komiti e te alu atu e avatu lou finagalo, lea 

e ala ai ona fai ia isi teuteuga ia e pisa mai ai isi sui usufono. Ao le vaega 

tonu lea na e saunoa ai i tulaga faatosina, o le fautuaga a le Komiti lenei i 

le Loia Sili, e le fetautaugai le upu faatosina ma le campaign period. O le 

campaign period lea e i i, a uma loa ona tapunia lola ma faaulu sui mamalu 

ma iloa vaega faaupufai, 3 aso e maea ai galuega, amata i ina. E uma i le 

aoauli o le aso e sosoo ai, e lumanai le Faiga Palota. O lona uiga e foliga 

mai e 6 masina. O le agaga lena. A o le tulaga lava o mea nei tau faatosina 

ma... e le o faatasi la ma le mea lea e talanoa atu ai le teuteuga. O le 

faatosina lava ia o le solitulafono. O le mea la lea e ao ona ou faamanino 

atu le mea lea, 3 aso lea e te saunoa i ai le sui usufono mamalu mo Faleata 

ina ua mautu lola, mautu sui tauva, mautu vaega faaupufai ona tapena loa 

lea o le Komesina ma le Ofisa i mea uma e fai ai le faasalalauga, amata ai i 

ina le vaega tonu lea, campaign period, e maea la i le aso e lumanai ai le 

faiga filifiliga. E pei o lau tali atu lea a o lea o le a faasolo i le isi vaega e 

faamaea ae faasolo le Tulafono. Leala, ou te talitonu o oe o le sui usufono 

e faamalamalama gofie, ioe, o oe o le isi sui usufono atamai, ioe, o le 

Peresetene o le Kolisi o SCOPA.  

 

  Tofa LEALAILEPULE RIMONI AIAFI:  E sao ai le tala a le pagota 

foi lea, faavalea soo faavalea soo. Faafetai. 

 

  FOFOGA FETALAI:  Ia, ma ua uma foi ou avanoa i mea taitasi ma ia 

tautuana ma sui usufono mamalu, o le Afioga i le Taitaifono lea sa lavea i 

le tatou vasega foi lea sa ave le tatou faa-loia, le tatou law i gauta a o tatou 

i Tuanaimato, o lo o i ai foi ona agavaa i mea uma lava. Na ona faamanatu 

atu i te i ua galo lea tulaga.  

 

  Faamaonia le Teuteuga. 

 

 

 

  Faamaonia le Fuaiupu 7 e pei ona Teuteuina. 

 

 

 

FUAIUPU 8: Ua teuteuina le fuaiupu 61. 

 

  FOFOGA FETALAI:  O lo o i ai le teuteuga a le Komiti l e fuaiupu 8 e 

pei ona faaalia i le Pepa Faaopoopo o Galuega. 

  Tulai mai lau Afioga i le Taitaifono. 

 

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le teuteuga i le fuaiupu 8 e faapea: 

“TEUTEUGA: 

 

Ia toe faanumera le aiaiga o i ai nei e avea ma faafuaiupu (1) ma 

ia faaofi le faafuaiupu (2) fou e faapea: 

 

“(2)  O le fuaiupu 61(2) ua teuteuina e ala i le suia o upu 

“Aso Faraile i le itula e 4.00 i le afiafi o le vaiaso o 

lumanai ai le vaitaimi atofaina i lalo o le fuaiupu 

60(2) mo se faamaoniga e palota ai ae le i oo i le aso o 

faiga palota” i upu “14 aso mai le aso o faiga palota i 

le itula e 4.00 i le afiafi”. 

 

  Faamaonia le Teuteuga. 

 

 

 

  Faamaonia le Fuaiupu 8 e pei ona Teuteuina. 

 

 

 

FUAIUPU 9: Ua teuteuina le fuaiupu 63. 

 

  Faamaonia. 

 

 

 

FUAIUPU 10: Ua teuteuina le fuaiupu 65. 

 

  Faamaonia. 

 

 

 

FUAIUPU 11: Ua suia le fuaiupu 73. 

 

  Faamaonia. 

 

 

FUAIUPU 12: Ua teuteuina le fuaiupu 101. 

 

  FOFOGA FETALAI:  O lo o i ai le teuteuga a le Komiti i le fuaiupu 12 

e pei ona faaalia i le Pepa Faaopoopo o Galuega. 

  Ou te tapa lau Afioga i le Taitaifono. 

  Tofa NAFOITOA TALAIMANU KETI:  Lau Afioga i le Fofoga 

Fetalai ou te faatu le teuteuga i le fuaiupu 12 e faapea: 

 

“TEUTEUGA: 

 

Ia suia le aiaiga o i ai nei e faapea: 

 

“I totonu o le Fuaiupu 101 o le Tulafono Autu: 

(a) mo le fuainumera “lua (2)” ia suia i le “tolu (3)”; 

(b) mo upu “o se faiga palota i lalo o le fuaiupu 84”, ia 

suia i upu “mo se faiga palota aoao”. 

 

Fuaiupu Fou 12A, 12B ma le 12C: 

 

I le tuanai ai o le Fuaiupu 12, ia faaofi Fuaiupu fou 12A, 12B 

ma le 12C e faapea: 

 

“12A.  Ua teuteuina le fuaiupu 149: 

O le fuaiupu 149 o le Tulafono Autu ua suia e 

faapea: 

 

“149.  Faasalalauga o faiga palota laiti e tuuina 

atu e le Komesina: 

(1) E lē tatau i le Komesina ona lē silia 

ma le 21 aso ina ua maea le aso na 

taulimaina ai le poloaiga mai le 

Fofoga Fetalai, ona tuuina atu le 

faasalalauga o faiga palota e 

faatumuina ai le avanoa, ma o le 

faasalalauga o faiga palota e tatau 

ona faamaotiina ai: 

 

(a)  le aso aupito lata mai mo le 

filifiliga o sui tauva, o se aso e 

le i luma mai i lo le aso lona 5 

ma ia lē sili atu i lo le aso lona 

7 mai le aso o le faasalalauga 

o faiga palota; ma 

(b)  le aso aupito lata mai mo le 

faauiina i tua o filifiliga lea e 

tatau ona palasi i le aso lona 7 

mai le aso o filifiliga; ma 

(c) se aso mo le faataunuuina o le 

faiga palota, pe afai e 

manaomia le faiga palota, o se 

Aso Faraile lea; ma 

(d)  le aso aupito lata mai mo le 

toe faafoi o le faasalalauga o 

faiga palota, o le aso lona 14 

lea, i le tuanai ai o le aso o 

faiga palota. 

(2) O le aso o faiga palota e lē tatau ona i 

luma mai i lo le aso lona 19 ma ia lē 

sili atu i lo le aso lona 21, i le tuanai 

ai o le aso o filifiliga. 

(3)  I le tuuina atu ai o le faasalalauga o 

faiga palota, e ao i le Komesina ona 

tuuina atu se faasilasilaga 

faalauaitele o le faasalalauga o faiga 

palota. 

(4)  E ui lava i le faafuaiupu (1), i so o se 

mataupu e foliga mai ua talafeagai 

ai, e mafai e le O Le Ao o le Malo, e 

ala i se Poloaiga, ona faatagaina le 

Komesina e toe tolopo le tuuina atu o 

le faasalalauga o faiga palota, seia oo 

i se aso ua faamaotiina i totonu o le 

Poloaiga, ia lē silia le 42 aso i le 

tuanai ai o le aso na taulimaina ai e 

le Komesina le poloaiga.”. 

 

12B. Ua teuteuina le fuaiupu 152: 

I totonu o le fuaiupu 152 o le Tulafono Autu, mo 

fuaiupu “45(2) i le 138” ia suia i le “48-51 ma le 54-

138”. 

12C. Ua faaofiina le fuaiupu 153A fou: 

Ua teuteuina le Tulafono Autu, e ala i le faaofiina o 

le fuaiupu 153A, i le tuanai ai o le fuaiupu 153 e 

faapea: 

 

“153A. Soligatulafono lautele: 

So o se tagata, o ia lea ua faalavelave i le 

Komesina o Faiga Palota po o sona sui 

tofia, e aunoa ma se mafuaaga 

faaletulafono, i le faatinoga po o le 

faamalosia o lenei Tulafono, ua na faia o 

se soligatulafono ma e noatia i luga o se 

moliaga ua faamaonia faaletulafono i se 

sala tupe e lē silia le 50 iunite tau 

faasalaga po o le nofosala i le falepuipui 

mo se vaitaimi e lē silia le lua (2) 

tausaga, po o faasalaga uma e lua.”.”. 

  Ma le faaaloalo. 

 

  Faamaonia le Teuteuga. 

 

 

 

  Faamaonia le Fuaiupu 12 e pei ona Teuteuina. 

 

 

 

 

FUAIUPU 13: Teuteuga faatupulaia. 

 

  FOFOGA FETALAI:  O lo o i ai foi le teuteuga a le Komiti i le fuaiupu 

13 e pei ona faaalia i le Pepa Faaopoopo o Galuega. 

  Ma lou faaaloalo ou te tapa lau Afioga i le Taitaifono. 

 

  FOFOGA FETALAI:  Lau Afioga i le Fofoga Fetalai ou te faatu le 

teuteuga i le fuaiupu 13 e faapea: 

 

“TEUTEUGA: 

 

Ia faaofi o laina nei i totonu o le Faamatalaga, i le tuanai ai o le 

Tulafono o Faiga Palota 2019: 

 

Tulafono 

Autu 

I totonu o le fuaiupu 90, ia suia le 

fuainumera “46” i le fuainumera 

“52”. 

 

I totonu o le fuaiupu 18(3) ma le (4), 

ia suia le fuainumera “47” i le 

  Faamaonia le Teuteuga. 

 

 

 

  Faamaonia le Fuaiupu 13 e pei ona Teuteuina. 

FUAIUPU 1 MA LE IGOA: 

FUAIUPU 1: Igoa puupuu ma le amataga. 

IGOA: Teuteuga o le Tulafono o Faiga Palota 2020. 

 

  Faamaonia. 

 

 

 

  Na faagasolo le Tulafono Tau Faaofi o Teuteuga o le Tulafono o Faiga 

Palota 2020 faatasi ma ona Teuteuga. 

 

 

LAFO MO LE FAATAATIAESE O TULAFONO TUMAU 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai ou te tulai 

atu e faatu le lafo,   Ina ia faataatiaese Tulafono Tumau 108(4) ina ia 

avanoa ai le faitauga faatolu o le Tulafono Tau Faaofi lea sa iloiloina 

auiliili i le aso Fono lenei. 

 

  Faaluaina e le Minisita mo Pisinisi, Alamanuia ma Leipa ma le 

Kapeneta. 

 

  Na faamaonia le lafo. 

 

 

TULAFONO TAU FAAOFI O TEUTEUGA O LE TULAFONO O 

FAIGA PALOTA 2020 – faitauga faatolu 

 

  Afioga Hon FAAOLESA KATOPAU T. AINUU (Minisita mo 

Faamasinoga ma Pulega tau Faamasinoga):  Lau Afioga i le Fofoga 

fuainumera “46”. 

Fetalai ou te faatu le lafo,   Ina ia faitauina nei le Tulafono Tau Faaofi o 

Teuteuga o le Tulafono o Faiga Palota 2020 i lona faitauga faatolu. 

 

  Faaluaina e le Minisita mo Aoga, Taaloga ma Aganuu ma le Minisita mo 

Fesootaiga, Faamatalaga ma Fesootaiga Vavave Faaneionapo. 

 

  Na faamaonia le lafo ma faitauina le Tulafono Tau Faaofi i lona faitauga 

faatolu ma faapea ona pasia le Fono Aoao Faitulafono. 

 

  FOFOGA FETALAI:  Ia, ua tatou toai taunuu i le siui o galuega o lenei 

aso pei ona faataoto ai polokalame o le tatou galuega. Faafetai foi mo le 

lafo ua faatuina mai e le Taitai o le Maota ina ia faapena ona faaauau le 

tatou galuega seia tatou toai taunuu i le faitauga faatolu o lenei Tulafono 

ona o le taimi o le mea aupito sili ona taua i le faagasologa ma le faatinoga 

o galuega a le Matagaluega o Faiga Palota po o le Ofisa foi, aemaise foi o 

le alofaiva o le atunuu. Ia alofagia e le Atua ia faapena ona faataunuu ma le 

manuia, ua maea le galuega a le tagata, ae tatou faalagolago i le fesoasoani 

a le Atua ia maua le tofa ma le faautaga e le Komesina ma le aufaigaluega 

galulue e faatino ai le latou foi auaunaga. 

  Ae tatou te le i tolopo o le a ou faaiuina le tatou Fonotaga i se tatalo. 

 

 

  Na tolopo Taualumaga a le Fono Aoao Faitulafono i le itula e 1:47 i le 

afiafi seia aulia le 9:00 i le taeao o le Aso Lua, 26 Me 2020. 


